ಧರ್ಮ ನಿರಪೇಕ್ಷತೆ : ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವ ಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ, ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲು ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಈ ಕೃತಿಯನ್ನು ರಚಿಸಿದ ಡಾ. ಅಣ್ಣಿಗೇರಿ ಅವರಿಗೆ ಅಭಿನಂದನೆಗಳು. ಡಾ. ಅಣ್ಣಿಗೇರಿ ಅವರು ಈ ಹಾದಿಯಲ್ಲಿ ಹೆಚ್ಚಿನ ಕೆಲಸ ಮಾಡಲೆಂದು ಹಾರೈಸುತ್ತೇನೆ. ಈ ಕೃತಿಯನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಅವರಿಗೆ, ಸಹಾಯಕ ನಿರ್ದೇಶಕರಾದ ಶ್ರೀ ಬಿ.ಸುಜ್ಞಾನಮೂರ್ತಿ ಅವರಿಗೆ ಅಭಿನಂದನೆಗಳು.
ಡಾ. ಎ.ಮುರಿಗೆಪ್ಪ
ಕುಲಪತಿಗಳು
ಧರ್ಮ ನಿರಪೇಕ್ಷತೆ (1)
ಧಾರ್ಮಿಕ ದೃಷ್ಟಿ ಕೋನವುಳ್ಳವರು ಧರ್ಮ ನಿರಪೇಕ್ಷತೆಯನ್ನು ಧರ್ಮ ವಿರುದ್ಧವೆಂದು ತಿರಸ್ಕರಿಸುತ್ತಾರೆ. ಯಾವುದೇ ಪರಿಕಲ್ಪನೆ ಸಾಮಾಜಿಕ ಸಂದರ್ಭದಲ್ಲಿ ಅರ್ಥಪೂರ್ಣವಾದರೆ ಮಾತ್ರ ಅದಕ್ಕೆ ಬೆಲೆ ಎಂಬುದನ್ನು ನಾವು ಮುಖ್ಯವಾಗಿ ಗಮನದಲ್ಲಿ ಇಟ್ಟುಕೊಳ್ಳಬೇಕು. ಅಮೂರ್ತವಾದ ಸೂತ್ರ ಅದೆಷ್ಟೇ ವಿವರವಾಗಿರಲಿ ಸುಸ್ಪಷ್ಟವಾಗಿರಲಿ, ಒಂದಲ್ಲ ಒಂದು ಸಾಮಾಜಿಕ ಸಂದರ್ಭಕ್ಕೆ ಸಂಗತವಾದರೆ ಮಾತ್ರ ಅರ್ಥಪೂರ್ಣವಾಗುತ್ತದೆ. ಧರ್ಮ ನಿರಪೇಕ್ಷತೆಯನ್ನು ಸಹ ಸಾಮಾಜಿಕ, ಆರ್ಥಿಕ ಸಂದರ್ಭದಲ್ಲಿ ಮಾತ್ರ ನಿರ್ವಹಿಸಲು ಸಾಧ್ಯ. ಪಾಶ್ಚಿಮಾತ್ಯ ಸಮಾಜದಲ್ಲಿ ನಿಜವಾದದ್ದು ಭಾರತೀಯ ಸಮಾಜದಲ್ಲಿ ನಿಜವಾಗಬೇಕೆಂದೇನೂ ಇಲ್ಲ. ಹಾಗೆಯೇ ಇಲ್ಲಿನದು ಅಲ್ಲಿಯೂ ನಿಜವಾಗಬೇಕೆಂದಿಲ್ಲ. ಅಂದರೆ ಧರ್ಮ ನಿರಪೇಕ್ಷತೆಯನ್ನು ನಿರ್ವಹಿಸಲು ನಿರ್ದಿಷ್ಟ ಸಂದರ್ಭಗಳ ಹಿನ್ನೆಲೆ ಅಗತ್ಯ.
ಆಕ್ಸಫರ್ಡ್ ನಿಘಂಟಿನಲ್ಲಿ ಧರ್ಮ ನಿರಪೇಕ್ಷತೆಯನ್ನು ಈ ರೀತಿ ವಿವರಿಸಲಾಗಿದೆ. ಇದರ ಪ್ರಕಾರ ‘ಸೆಕ್ಯುಲರಿಸಂ’ ಎಂದರೆ:
ದೇವರು ಅಥವಾ ಸ್ವರ್ಗ-ನರಕಗಳ ಭವಿಷ್ಯದ ಅವಸ್ಥೆಯಲ್ಲಿ ನಂಬಿಕೆಯಿಟ್ಟು, ಅದರಿಂದ ಪಡೆವ ಎಲ್ಲಾ ತೀರ್ಮಾನಗಳಿಂದ ಹೊರತಾದ, ಇಹಲೋಕದಲ್ಲಿ ಮಾನವ ಕೋಟೆಯ ಒಳಿತನ್ನು ಮಾತ್ರ ನೈತಿಕತೆ ಆಧರಿಸಿರಬೇಕೆಂಬ ತತ್ವ.
ಚೇಂಬರ್ಸ್ ನಿಂಘಟಿನ ಪ್ರಕಾರ
ರಾಷ್ಟ್ರೀಯ ಶಿಕ್ಷಣ ಶುದ್ಧಾಂಗವಾಗಿ ಲೌಕಿಕವಾಗಿರಬೇಕೆಂಬ ದೃಷ್ಟಿ. ‘ಸೆಕ್ಯುಲರಿಸಂ’ ಎಂದರೆ ಸರ್ಕಾರ, ನೈತಿಕತೆ, ಶಿಕ್ಷಣ ಇತ್ಯಾದಿಯೆಲ್ಲಾ ಧರ್ಮದಿಂದ ಮುಕ್ತವಾಗಿರಬೇಕೆಂಬ ನಂಬಿಕೆ. ಆದರೆ ಇಂದು ಸರ್ಕಾರ ನೈತಿಕತೆ, ಶಿಕ್ಷಣ ಇತ್ಯಾದಿಯೆಲ್ಲೆಡೆ ಧರ್ಮದ ಹೊರತಾಗಿ ಏನೂ ಇಲ್ಲವೆನಿಸುತ್ತಿದೆ.
ಯುರೋಪಿನ ರಾಷ್ಟ್ರಗಳಲ್ಲಿ ಸರ್ಕಾರದ ಎಲ್ಲಾ ಕೆಲಸಗಳೂ ಚರ್ಚಿನ ಆಜ್ಞೆಯಂತೆ ನಡೆಯಬೇಕಾಗಿತ್ತು. ಇದನ್ನು ವಿರೋಧಿಸಿದರೆ ಅವರನ್ನು ಕೋಮುವಾದಿಗಳು ಎಂಬ ಹಣೆಪಟ್ಟಿ ಕಟ್ಟಿ ಅವರನ್ನು ದಂಡಿಸಲಾಗುತ್ತಿತ್ತು. ಮಾರ್ಟಿನ್‌ ಲೂಥರ್ ಯೂರೋಪಿನ ಮಧ್ಯಮ ವರ್ಗದ ಅತ್ಯುತ್ಕೃಷ್ಟ ವಕ್ತಾರ. ಲೂಥರ್ ಚರ್ಚಿನ ಅಧಿಪತ್ಯದ ವಿರುದ್ಧ ಹೋರಾಡಿದರೆ, ಮಧ್ಯಮ ವರ್ಗ ಮಾನವೀಯ ತತ್ವಗಳ ಮೇಲೆ ಆಧಾರಿತವಾದ ಗ್ರೀಕ್‌ ಸಂಸ್ಕೃತಿ ಮತ್ತು ತಾತ್ವಿಕತೆಯನ್ನು ಪುನರುಜ್ಜೀವಿಸಲು ಯತ್ನಿಸಿತು. ಆದರೆ ಚರ್ಚಿನ ವಿರುದ್ಧ ಎದ್ದ ದಂಗೆಯು ಧರ್ಮ ವಿರುದ್ಧದ ದಂಗೆಯಲ್ಲ. ಅದು ಭ್ರಷ್ಟಾಚಾರ, ಲೋಭ ಮತ್ತು ದಬ್ಬಾಳಿಕೆಯ ವಿರುದ್ಧದ ಎದುರು ಎದ್ದ ದಂಗೆ.
ಯುರೋಪಿನ ಸಮಾಜ ಏಕಧರ್ಮ ಸಮಾಜವಾಗಿದ್ದುದು ಚರ್ಚು ಇಬ್ಭಾಗವಾಗುವವರೆಗೆ. ಅಲ್ಲಿಯವರೆಗೆ ಒಂದೇ ಮಾದರಿಯ ಧರ್ಮ ಕ್ರೈಸ್ತ ಧರ್ಮ. ಅದೇ ಕ್ಯೋಥೋಲಿಕ್‌ ಕ್ರೈಸ್ತಧರ್ಮ. ಧರ್ಮ ಸುಧಾರಣೆಯ ನಂತರವೇ ಪ್ರಾಟೆಸ್ಟೆಂಟ್‌ ಕ್ರೈಸ್ತರು ಕಾಣಿಸಿಕೊಂಡಿದ್ದು. ಆದರೆ ಭಾರತೀಯ ಸಮಾಜದಲ್ಲಿ ಪರಿಸ್ಥಿತಿ ಭಿನ್ನವಾಗಿತ್ತು.
ಭಾರತ ಬಹುಸಂಸ್ಕೃತಿಗಳು, ಬಹುಧರ್ಮಗಳ ನಾಡು, ಕ್ರೈಸ್ತ ಮತ್ತು ಇಸ್ಲಾಂ ಧರ್ಮಗಳು ಹುಟ್ಟಿದೊಡನೆಯೇ ಭಾರತಕ್ಕೆ ಕಾಲಿಟ್ಟ ಭಾರತದ ಬಹುಧರ್ಮೀಯತೆಯನ್ನು ಇನ್ನಷ್ಟು ಹೆಚ್ಚಿಸಿದವು. ಹಿಂದೂ ಧರ್ಮದಲ್ಲಿ ಪುರೋಹಿತ ಪರಿಕಲ್ಪನೆಯಿದೆ. ಆದರೂ ಯಾವ ಪ್ರತಿಷ್ಟಿತ ಧಾರ್ಮಿಕ ಅಧಿಕಾರದ ವಿರುದ್ಧ ಯಾವ ಹೋರಾಟವೂ ಇರಲಿಲ್ಲವಾದ್ದರಿಂದ, ಧರ್ಮವನ್ನು ವಿರೋಧಿಸುವ ಪ್ರಶ್ನೆ ಇಲ್ಲಿ ಏಳಲೇ ಇಲ್ಲ. ಭಾರತೀಯ ಪರಂಪರೆಯನ್ನು ಧರ್ಮ ನಿರಪೇಕ್ಷತೆ ಧರ್ಮದ ವಿರುದ್ಧ ಅಲ್ಲ, ಕೋಮುವಾದದ ವಿರುದ್ಧ. ಆದರೆ ಏಕ ಧರ್ಮದ ಯೂರೋಪಿನಲ್ಲಿ ಧರ್ಮ ನಿರಪೇಕ್ಷತೆ ಕೋಮುವಾದದ ವಿರುದ್ಧ ಅಲ್ಲ. ಏಕೆಂದರೆ ವಿವಿಧ ಧಾರ್ಮಿಕ ಕೋಮುಗಳ ಮಧ್ಯೆ ಮೇಲುಗೈಗಾಗಿ ಅಲ್ಲಿ ಯಾವ ಹೋರಾಟವೂ ಇರಲಿಲ್ಲ. ಪಾಶ್ಚಿಮಾತ್ಯ ಮತ್ತು ಭಾರತೀಯ ಮಾದರಿಯ ಧರ್ಮ ನಿರಪೇಕ್ಷತೆಗಳ ಪರಿಕಲ್ಪನೆಗಳಲ್ಲಿಯೇ ಇರುವ ಮುಖ್ಯ ವ್ಯತ್ಯಾಸ ಇದು.
ಯೂರೋಪಿನಲ್ಲಿ ಚರ್ಚಿಗೂ ಕ್ರೈಸ್ತರಿಗೂ ಮತ್ತೊಂದು ಧಾರ್ಮಿಕ ಕೋಮಿಗೂ ಮಧ್ಯೆ ಹೋರಾಟ ಇತ್ತು. ಆದರೆ ಎರಡು ಬಣದ ಕೋಮಿನ ಧುರೀಣರು ನ್ಯಾಯಯುತವಾದ ಅಧಿಕಾರ ಹಂಚಿಕೆಗೆ ಪ್ರಾಧಾನ್ಯತೆ ಕೊಟ್ಟರು. ಆದರೂ, ಅಲ್ಪಸಂಖ್ಯಾತ ಕೋಮುಗಳ ಧುರೀಣರಿಗೆ ಬಹುಸಂಖ್ಯಾತ ಕೋಮುಗಳು ತಮ್ಮ ಮೇಲೆ ದಬ್ಬಾಳಿಕೆ ನಡೆಸಬಹುದೆಂಬ, ತಮ್ಮ ಧಾರ್ಮಿಕ ವಿಷಯಗಳಲ್ಲಿ ತಲೆ ಹಾಕಬಹುದೆಂಬ ಭಯವಿತ್ತು. ಬಹು ಸಂಖ್ಯಾತ ಕೋಮಿನ ಧುರೀಣರು ಅಲ್ಪಸಂಖ್ಯಾತ ಕೋಮುಗಳಿಗೆ ತಮ್ಮ ತಮ್ಮ ಧರ್ಮಗಳನ್ನು ಆಚರಿಸುವ ಸ್ವಾತಂತ್ರ್ಯವಿದೆಯೆಂದು ಭರವಸೆ ನೀಡುವ ಮೂಲಕ ಅವರ ಭಾವನೆಗಳು ಕೆರಳದಂತೆ ನೋಡಿಕೊಂಡರು.
೧೯ನೇ ಶತಮಾನದಲ್ಲಿ ಜನರು ತಮ್ಮ ತಮ್ಮ ಧರ್ಮದೊಂದಿಗೆ ಗುರುತಿಸಿಕೊಳ್ಳುವುದರ ಬಗ್ಗೆ ಮತ್ತು ತಮ್ಮ ಧಾರ್ಮಿಕ ಕ್ರಿಯಾಚರಣೆಗಳನ್ನು ಕಾಪಾಡಿಕೊಳ್ಳುವುದರಲ್ಲಿ ಅತೀವ ಅಸ್ಥೆ ತೋರಿಸಿದರು. ಹಿಂದೂ ಮತ್ತು ಮುಸ್ಲಿಂ ಸಮಾಜಗಳಲ್ಲಿ ನಡೆದ ಆಧುನಿಕ ಸುಧಾರಣಾ ಚಳುವಳಿಗಳೂ ಸಹ ಆಯಾ ಧರ್ಮಗಳ ಚೌಕಟ್ಟುಗಳೊಳಗೆ ನಡೆದವು. ರಾಜಾರಾಮ್‌ ಮೋಹನರಾಯ್‌ ಮತ್ತು ಅಲಿಘಡದ ಮುಸ್ಲಿಂ ವಿಶ್ವವಿದ್ಯಾಲಯ ಸ್ಥಾಪಕರಾದ ಸರ್ ಸಯದ್‌ ಅಹಮದ್‌ಖಾನ್‌ ಇಬ್ಬರೂ ತಮ್ಮ ತಮ್ಮ ಧರ್ಮಗ್ರಂಥಗಳ ನೆಲೆಗಳಿಂದಲೇ ಸಾಮಾಜಿಕ ಸುಧಾರಣೆಗಳನ್ನು ಪ್ರತಿಪಾದಿಸಿದರು. ಉಳಿದ ಸಮಾಜ ಸುಧಾರಕರೂ ಇದೇ ತಂತ್ರವನ್ನು ಅನುಸರಿಸಿದರು. ಸ್ವಾತಂತ್ರ್ಯ ಚಳುವಳಿಗಳನ್ನು ಸಂಘಟಿಸಲು ಧರ್ಮದ ಪರಿಭಾಷೆಯನ್ನು ಬಳಸಿದರು. ಆದರೆ ಧರ್ಮ ನಿರಪೇಕ್ಷತೆಯಲ್ಲಿ ನಂಬಿಕೆಯಿಟ್ಟು ನೆಹರೂ ಮತ್ತು ಜಿನ್ನಾ ಇದಕ್ಕೆ ಹೊರತಾದರು. ತಿಲಕರು ಗಣೇಶ ಚತುರ್ಥಿ ಮತ್ತು ಶಿವಾಜಿ ಜಯಂತಿಯಂಥ ಧಾರ್ಮಿಕ ಉತ್ಸವಗಳನ್ನು ಜನ ಸಂಘಟಿಸಲು ಬಳಸಿದರು. ಗಾಂಧೀಜಿ, ಒಂದೆಡೆ ಹಿಂದೂ ಸಮುದಾಯವನ್ನು ತಮ್ಮತ್ತ ಸೆಳೆಯಲು ರಾಮರಾಜ್ಯದ ಪರಿಕಲ್ಪನೆಯನ್ನೂ ಮತ್ತೊಂದು ಕಡೆ ಮುಸ್ಲಿಮರನ್ನು ಆಕರ್ಷಿಸಲು ಖಿಲಾಫತ್‌ ಆಂದೋಲವನ್ನೂ ಬಳಸಿದರು. ಗಾಂಧೀಜಿ ನಡೆಸಿದ ಸತ್ಯಾಗ್ರಹದ ಪರಿಕಲ್ಪನೆ, ಭಾರತೀಯರಲ್ಲಿ ವಿದ್ಯುತ್‌ ಸಂಚಲನವನ್ನೇ ಮೂಡಿಸಿತು. ಅಹಿಂಸೆಗೆ ಅವರು ಕೊಟ್ಟ ಮಹತ್ವ ಧರ್ಮದ ಮೂಲದ್ದೇ ಅಹಿಂಸೆಯ ಪರಿಕಲ್ಪನೆ ಭಾರತೀಯ ಧರ್ಮ ಪರಂಪರೆಯಿಂದ ಬಂದದ್ದೆಂದು ಬೇರೆ ಹೇಳಬೇಕಾಗಿಲ್ಲ.
ಗಾಂಧೀಜಿ ತಾನೊಬ್ಬ ‘ಸನಾತನ ಹಿಂದೂ’ ಎಂದು ಹೆಮ್ಮೆಯಿಂದ ಹೇಳಿಕೊಳ್ಳುತ್ತಿದ್ದರು. ಉಸಿರಾಡಲು ಮೂಗು ಎಷ್ಟು ಅಗತ್ಯವೋ. ರಾಜಕೀಯಕ್ಕೆ ಧರ್ಮ ಅಷ್ಟೇ ಅಗತ್ಯ ಎಂದು ಹೇಳುತ್ತಿದ್ದರು. ಕೋಮುವಾದಿ ರಾಜಕೀಯವನ್ನು ಅವರೆಂದೂ ಒಪ್ಪಲಿಲ್ಲ. ಮುಸ್ಲಿಮರಿಗಾಗಿ ತಮ್ಮ ಜೀವನವನ್ನೇ ತೆತ್ತರು. ಎಲ್ಲ ಧರ್ಮಗಳ ಸಾರವೂ ಒಂದೇ ಎಂದು ಪ್ರಾಮಾಣಿಕವಾಗಿ ನಂಬಿದ್ದರು. ಅವರ ಸಭೆ ಸಮಾರಂಭಗಳು ಪ್ರಾರ್ಥನೆ ಇಲ್ಲದೆ ಮುಕ್ತಾಯಗೊಳ್ಳದೇ ಇರುತ್ತಿರಲಿಲ್ಲ. ತಮ್ಮ ‘ಹರಿಜನ’ ಪತ್ರಿಕೆಯಲ್ಲಿ (೧೯೪೭, ಜುಲೈ ೬ರ ಸಂಚಿಕೆ) ಹೀಗೆ ಹೇಳುತ್ತಾರೆ: ಮುಸ್ಲಿಂರೊಂದಿಗೆ ಸ್ನೇಹ ಗಳಿಸುವ ಪ್ರಯತ್ನದ ಮೂಲಕ ನಾನೊಬ್ಬ ಸಾಚಾ ಹಿಂದೂ ಎಂದು ಸಾಬೀತು ಪಡಿಸಿದ್ದೇನೆ. ಹಿಂದೂಗಳು ಹಾಗೂ ಹಿಂದೂ ಧರ್ಮ ಎರಡಕ್ಕೂ ನ್ಯಾಯ ಸಲ್ಲಿಸಿದ್ದೇನೆ. ಎಲ್ಲರಿಗೂ ಸೇವೆ ಸಲ್ಲಿಸಬೇಕು. ಎಲ್ಲರೊಂದಿಗೆ ಸ್ನೇಹದಿಂದಿರಬೇಕು ಎಂಬುದೇ ಎಲ್ಲಾ ಧಾರ್ಮಿಕ ಬೋಧನೆಗಳ ಸಾರ. ಗಾಂಧೀಜಿ ಎಲ್ಲ ವಿಷಯಗಳಲ್ಲೂ ಧಾರ್ಮಿಕವಾಗಿದ್ದರೂ ಅವರನ್ನು ‘ಕೋಮುವಾದಿ’ ಎಂದು ದೂಷಿಸುವಂತಿಲ್ಲ. ಅದೇ ‘ಹರಿಜನ’ ಪತ್ರಿಕೆಯಲ್ಲಿ ಹೀಗೆ ಬರೆಯುತ್ತಾರೆ: ಹಿಂದೂಗಳಲ್ಲಿ ಕೆಲವರು ತಾವು ಬಲಿಷ್ಟರಾಗಿದ್ದೇವೆಂದು ಈಗೀಗ ಅಂದುಕೊಳ್ಳಲು ಪ್ರಾರಂಭಿಸಿದ್ದಾರೆ. ಮುಸ್ಲಿಂರಲ್ಲಿ ಕೆಲವರಿಗೆ, ಭಾರತ ಒಕ್ಕೂಟದಲ್ಲಿ ತಾವು ಅಡಿಯಾಳುಗಳಾಗೇ ಇರಬೇಕಾದೀತೆಂಬ ಭಯವಿದೆ. ಇದು ನಿಜಕ್ಕೂ ನಾಚಿಕೆಗೇಡು. ಭಾರತದಲ್ಲಿ ಒಂದು ಅಲ್ಪಸಂಖ್ಯಾತ ಕೋಮು, ಧಾರ್ಮಿಕ ವೃತ್ತಿಗಳ ಆಧಾರದ ಮೇಲೆ ಅಲ್ಪಸಂಖ್ಯಾತ ಎಂದು ಪರಿಗಣಿಸಿದ್ದು. ಆದರೆ ಆ ಕಾರಣದಿಂದ ಅಲ್ಪ ಸಂಖ್ಯಾತ ಅಲ್ಲ ಎಂದು ಅದಕ್ಕೆನ್ನಿಸುವಂತಾದರೆ, ಆಗ ನಾನು ಹೇಳುವುದಿಷ್ಟೇ – ಭಾರತ ನನ್ನ ಕನಸಿನ ಭಾರತ ಅಲ್ಲ. ಯಾವ ಭಾರತವನ್ನು ರೂಪಿಸಲು ನಾನು ನನ್ನ ಜೀವಮಾನವಿಡೀ ದುಡಿದಿದ್ದೇನೋ, ಅಲ್ಲಿ ಪ್ರತಿಯೊಬ್ಬನಿಗೂ ಅವನ ಧರ್ಮ ಯಾವುದೇ ಇರಲಿ, ಸಮಾನ ಅಂತಸ್ತು ಇರುತ್ತದೆ. ರಾಜ್ಯಶಕ್ತಿ ಸಂಪೂರ್ಣವಾಗಿ ಧರ್ಮ ನಿರಪೇಕ್ಷವಾಗಿರುವುದು ಅನಿವಾರ್ಯ. ಯಾವುದೇ ಜಾತೀಯ ಶಿಕ್ಷಣ ಸಂಸ್ಥೆಗೂ ಸರ್ಕಾರದ ಕೃಪಾಶ್ರಮ ಸಿಗಬಾರದು ಎಂದು ಹೇಳಲು ಸಹ ನಾನು ಹಿಂಜರಿಯುವುದಿಲ್ಲ.
ಕಾನೂನಿನ ದೃಷ್ಟಿಯಲ್ಲಿ ಎಲ್ಲರೂ ಸಮಾನರು. ಆದರೆ ಪ್ರತಿಯೊಬ್ಬರಿಗೂ ತನ್ನದೇ ಆದ ಧರ್ಮವನ್ನು ಯಾರ ಅನುಮತಿ ತಕರಾರು ಇಲ್ಲದೆ, ಸಾಮಾನ್ಯ ಕಾನೂನನ್ನು ಅತಿಕ್ರಮಿಸಿದಂತೆ ಅನುಸರಿಸುವ ಸ್ವಾತಂತ್ರ್ಯವಿದೆ. ಅಲ್ಪಸಂಖ್ಯಾತರ ರಕ್ಷಣೆಯ ಪ್ರಶ್ನೆ ನನಗೆ ಸರಿಯೆಂದು ತೋರುವುದಿಲ್ಲ. ಅದು ಆಯಾ ರಾಜ್ಯದ ನಾಗರಿಕರ ಮಧ್ಯೆ, ಧಾರ್ಮಿಕ ಗುಂಪುಗಳನ್ನು ಮಾನ್ಯ ಮಾಡುವುದರ ಮೇಲೆ ನಿಂತಿದೆ. ಪ್ರತಿಯೊಬ್ಬ ವ್ಯಕ್ತಿಗೂ ತನ್ನದೇ ಆದ ಧರ್ಮವನ್ನು ಅನುಭವಿಸಿ ಬದುಕುವ ಸ್ವಾತಂತ್ರ್ಯ ಭರವಸೆಯನ್ನು ಭಾರತ ಕೊಡಬೇಕೆಂದು ನನ್ನ ಇಷ್ಟ. ಆಗ ಮಾತ್ರ ಭಾರತ ಮಹಾನ್‌ ಆಗಿರಲು ಸಾಧ್ಯ. ಏಕೆಂದರೆ ಇಡೀ ಪ್ರಾಚೀನ ವಿಶ್ವದಲ್ಲೇ, ಸಾಂಸ್ಕೃತಿಕ ಪ್ರಜಾತಂತ್ರವನ್ನು ಮಾನ್ಯ ಮಾಡಿದ ದೇಶ ಇದೊಂದೇ. ‘ಗುರಿ ಮಾತ್ರ ಒಂದೇ, ದೇವರನ್ನು ಕಾಣಲು ಇರುವ ಮಾರ್ಗಗಳು ಬೇರೆ ಬೇರೆ ಎಂದು ಹೇಳಿದ ದೇಶ ಬಹುಶಃ ಇದೊಂದೇ.’ ವಾಸ್ತವವಾಗಿ ಪ್ರಪಂಚದಲ್ಲಿ ಎಷ್ಟು ಜನರಿದ್ದಾರೆಯೋ ಅಷ್ಟು ಮಾರ್ಗಗಳಿವೆ ಎಂದಿದ್ದಾರೆ. ೧೯೪೭ ಅಕ್ಟೋಬರ್ ೧೫ರಂದು ದೇಶ ವಿಭಜನೆಯಾದ ತಕ್ಷಣ ಗಾಂಧೀಜಿ ಮಾಡಿದ ಭಾಷಣದಲ್ಲಿ ಹೀಗೆ ಹೇಳುತ್ತಾರೆ: ಗೌರವಯುತ ಬಾಳ್ವೆ ಅಸಾಧ್ಯವಾಗುವಂತೆ ಮಾಡಿ, ಮುಸ್ಲಿಮರು ಹೋಗುವುದು ನಮಗೆ ಬೇಕಿಲ್ಲ ಎಂದು ಹೇಳುವಂತಹ ರಾಷ್ಟ್ರ ನಿರ್ಮಾಣವಾಗುವುದು ಬೇಡ. ನಿಜವಾಗಿಯೂ ಸಮಾನವಾಗಿ ನಡೆಸಿಕೊಂಡರೂ ಒಂದು ವೇಳೆ ಅವರು ಪಾಕಿಸ್ತಾನಕ್ಕೆ ಹೋಗುತ್ತೇವೆಂದರೆ ಅದು ಅವರ ಪಾಡು. ನಮ್ಮ ನಡವಳಿಕೆಯಲ್ಲಿ ಅವರನ್ನು ಬೆದರಿಸುವಂಥದೇನೂ ಇರಬಾರದು. ನಮ್ಮ ನಡೆ ಸರಿಯಾಗಿರಬೇಕು. ಆಗ ನಾನು ಭಾರತಕ್ಕೆ ಸೇವೆ ಸಲ್ಲಿಸಬಹುದು. ಹಿಂದೂ ಧರ್ಮವನ್ನು ಉಳಿಸಬಹುದು. ಅದು ಬಿಟ್ಟು, ಮುಸ್ಲಿಮರನ್ನು ಕೊಲ್ಲುವುದರಿಂದಾಗಲೀ, ಹೆದರಿಸಿ ಓಡಿಸುವುದರಿಂದಾಗಲೀ ಅಥವಾ ಯಾವುದೇ ರೀತಿಯಲ್ಲಿ ಹತ್ತಿಕ್ಕುವುದರಿಂದಾಗಲೀ ಅದು ಸಾಧ್ಯವಾಗುವುದಿಲ್ಲ.
ಅವರ ಭಾಷಣದಿಂದ ವೇದ್ಯವಾಗುವುದೇನೆಂದರೆ, ಹಿಂದೂಗಳಿಗೆ, ಹಿಂದೂಗಳಲ್ಲದವರಿಗೆ ಎಲ್ಲರಿಗೂ ಸಮಾನ ಸ್ಥಾನ ಕೊಡುವುದರಲ್ಲಿ ಹಿಂದೂ ಧರ್ಮದ ನಿಜವಾದ ಬೆಲೆ ಇದೆ. ಹೀಗಾದಾಗ ಮಾತ್ರ ಹಿಂದೂ ಧರ್ಮದ ನಿಜವಾದ ಉದ್ದೇಶವನ್ನು ಸಾಧಿಸಿದಂತಾಗುತ್ತದೆ. ತನ್ನ ಧರ್ಮದ ನಿಜವಾದ ಬೆಲೆ ಇನ್ನೊಬ್ಬನ ಧರ್ಮದ ಬಗೆಗಿನ ಗೌರವ ಮತ್ತು ಸಹಿಷ್ಣುತೆಯೇ ಆಗಿದೆ. ತಾನು ಒಬ್ಬ ಹಿಂದುವಾಗಿ ಮುಸ್ಲಿಂರ ಭಾವನೆಗಳನ್ನು ಗೌರವಿಸುತ್ತೇನೆ. ಒಬ್ಬ ನಿಜವಾದ ದೇಶಪ್ರೇಮಿಯಾಗಿ, ಉಳಿದವರ ಧಾರ್ಮಿಕ ಕಾಳಜಿಗಳನ್ನು ಅರ್ಥ ಮಾಡಿಕೊಳ್ಳಬೇಕು. ಹಾಗೂ ಅನ್ಯ ಧರ್ಮೀಯ ದೇಶವಾಸಿಗಳ ಭಾವನಾತ್ಮಕ ನೋವುಗಳಿಗೆ ಸ್ಪಂದಿಸಬೇಕು ಎಂಬ ನಂಬಿಕೆ ಮುಸ್ಲಿಮರಿಗೆ ಬರಲೆಂದೇ ಗಾಂಧೀಜಿ ಖಿಲಾಫತ್‌ ಚಳವಳಿಯನ್ನು ಆರಂಭಿಸಿದರು. ಇದನ್ನು ಅತ್ಯುನ್ನತವಾದ, ಅತ್ಯಂತ ಉದಾತ್ತವಾದ ಧಾರ್ಮಿಕತೆಯೆಂದು ಕರೆಯಬಹುದು. ಈ ಅತ್ಯುನ್ನತ ಸ್ತರದಲ್ಲಿ ಧಾರ್ಮಿಕತೆ ಮತ್ತು ಧರ್ಮ ನಿರಪೇಕ್ಷತೆಗಳು ಕರಗಿ ಒಂದಾಗುತ್ತವೆ. ಪರಮತ ಸಹಿಷ್ಣುತೆ ಮತ್ತು ಗೌರವ ನೈಜ ಧಾರ್ಮಿಕತೆಯ ಸಾರ. ಭಾರತೀಯ ಸಂದರ್ಭದಲ್ಲಿ ಧರ್ಮ ನಿರಪೇಕ್ಷತೆ ಅನ್ಯಧರ್ಮ ಸಹಿಷ್ಣುತೆಯನ್ನು ಸೂಚಿಸುತ್ತದೆಯೇ ಹೊರತು ಧರ್ಮ ವಿಮುಖತೆಯನ್ನಲ್ಲ.
ಗಾಂಧೀಜಿಯವರು ಧರ್ಮಕ್ಕಿಂತ ಹೆಚ್ಚಾಗಿ ಮಾನವನ ಶ್ರೇಯಸ್ಸಿಗೆ ತುಂಬಾ ಪ್ರಾಮುಖ್ಯತೆಯನ್ನು ಕೊಟ್ಟವರು. ದೀನ ದಲಿತರ ಉದ್ಧಾರವೇ ಅವರ ಪ್ರಮುಖವಾದಂತಹ ಗುರಿಯಾಗಿತ್ತು.
ಗಾಂಧೀಜಿಯವರು ವೈಯಕ್ತಿಕ ಮತ್ತು ಸಾಂಸ್ಥಿಕ ನೆಲೆಗಳಲ್ಲಿ ಧಾರ್ಮಿಕ ಸ್ವಾತಂತ್ರ್ಯವನ್ನು ಧರ್ಮ ನಿರಪೇಕ್ಷದ ರಾಜ್ಯ ಶಕ್ತಿಯನ್ನಾಗಿ ಮಾನ್ಯ ಮಾಡುವುದಾದರೆ, ಧಾರ್ಮಿಕ ಸ್ವಾತಂತ್ರ್ಯಕ್ಕೆ ಅದು ರಕ್ಷಣೆಯನ್ನೊದಗಿಸುತ್ತದೆ. ಆದ್ದರಿಂದ ಅಂಥ ರಾಜ್ಯ ಶಕ್ತಿಯ ಪರಿಕಲ್ಪನೆಯನ್ನು ಸಮರ್ಥಿಸುವುದರಲ್ಲಿ ಅವರಿಗೆ ಯಾವ ತಪ್ಪು ಕಾಣಿಸಲಿಲ್ಲ. ತಮ್ಮ ಧಾರ್ಮಿಕ ಶ್ರದ್ಧೆಯನ್ನು ಅನುಷ್ಟಾನಗೊಳಿಸಲು ಧಾರ್ಮಿಕವಾದ ರಾಜ್ಯ ಶಕ್ತಿಯ ಸ್ಥಾಪನೆಯನ್ನು ಎಂದೂ ಒಪ್ಪಲಿಲ್ಲ.
ಗಾಂಧೀಜಿಯವರಂತೆ ಮೌಲಾನಾ ಆಜಾದ್‌ ಕೂಡ ಧರ್ಮದ ಆಧಾರದ ಮೇಲೆ ದೇಶ ಇಬ್ಭಾಗವಾಗುವುದನ್ನು ಒಪ್ಪಲಿಲ್ಲ. ಅವರು ರಾಜಕೀಯ ನಿಷ್ಠೆಯ ವಿಚಾರದಲ್ಲಿ ಧರ್ಮ ನಿರಪೇಕ್ಷತೆಯನ್ನು ನಿಷ್ಠುರವಾಗಿ ಅನುಸರಿಸಿದರು. ಕೋಮುವಾದಿ ರಾಜಕೀಯವನ್ನು ವಿರೋಧಿಸುತ್ತಿದ್ದರು.
ಜವಾಹರಲಾಲ್‌ ನೆಹರೂರವರಿಗೆ ಧಾರ್ಮಿಕ ನಂಬಿಕೆಗಳಿರಲಿಲ್ಲ. ನಿಜ ಆದರೆ ಪಾಶ್ಚಾತ್ಯ ರೀತಿಯ ಧರ್ಮ ನಿರಪೇಕ್ಷತೆಯಲ್ಲಿ ಅವರಿಗೆ ಹೆಚ್ಚು ಪ್ರೀತಿ. ಆಧುನಿಕ ವಿಜ್ಞಾನ ತಂತ್ರಜ್ಞಾನದ ಕಡೆಗೆ ಅವರಿಗೆ ಹೆಚ್ಚು ಒಲವು ಇತ್ತು. ಆದ್ದರಿಂದಲೇ ‘ಡಿಸ್ಕವರಿ ಆಫ್‌ ಇಂಡಿಯಾ’ದಲ್ಲಿ ಹೀಗೆ ಬರೆಯುತ್ತಾರೆ: ಕುತೂಹಲ ಮತ್ತು ವಿಚಾರವನ್ನು ಅವು (ಧರ್ಮಗಳು) ಪ್ರಚೋದಿಸುವ ಬದಲು, ಪ್ರಕೃತಿಗೆ, ಪ್ರತಿಷ್ಠಿತ ಧರ್ಮ ಪೀಠಗಳಿಗೆ ಈಗಾಗಲೇ ಇರುವ ಸಮಾಜ ವ್ಯವಸ್ಥೆಗೆ ಮತ್ತು ಈಗಾಗಲೇ ಏನೆಲ್ಲವೂ ಇವೆಯೋ ಅವಕ್ಕೆ ಶರಣಾಗಬೇಕೆನ್ನುವ ದಾಸ ತತ್ವವನ್ನು ಅವು ಬೋಧಿಸುತ್ತವೆ. ಮುಂದುವರೆದು ಧರ್ಮದ ಬಗ್ಗೆ ಹೀಗೆ ಹೇಳುತ್ತಾರೆ : ಸರ್ವ ನಿಯಾಮಕ, ಅತಿಮಾನುಷ ಶಕ್ತಿಯಲ್ಲಿನ ನಂಬಿಕೆ ಸಾಮಾಜಿಕ ಸ್ತರದಲ್ಲಿ ಒಂದು ಬಗೆಯ ಬೇಜವಾಬ್ದಾರಿತನಕ್ಕೆ ದಾರಿ ಮಾಡಿಕೊಟ್ಟಿದೆ. ವೈಚಾರಿಕತೆ ಮತ್ತು ತಾರ್ಕಿಕ ವಿಚಾರಗಳ ಸ್ಥಾನವನ್ನು, ಭಾವನೆ ಮತ್ತು ಭಾವುಕತೆಗಳು ಆಕ್ರಮಿಸಿಕೊಂಡಿವೆ. ಧರ್ಮ ಅಸಂಖ್ಯಾತ ಜನರಿಗೆ ಸಮಾಧಾನ ತಂದುಕೊಟ್ಟಿರುವುದು ನಿಸ್ಸಂಶಯ ಆದರೂ, ಸಮಾಜವನ್ನು ಮೌಲ್ಯಗಳ ನೆಲೆಗಟ್ಟಿನ ಮೇಲೆ ನಿಲ್ಲಿಸಿರುವುದು ನಿಜ ಆದರೆ, ಮಾನವ ಸಮಾಜದಲ್ಲಿ ಅಂತರ್ಗತವಾಗಿರುವ ಬದಲಾವಣೆ ಮತ್ತು ಪ್ರಗತಿಗೆ ಅದು ತಡೆಯೊಡ್ಡಿದೆ. ಅಷ್ಟೇ ಅಲ್ಲದೆ, ಧರ್ಮ ಸಂಕುಚಿತವಾದದ್ದು. ಅನ್ಯ ಯೋಜನೆಗಳನ್ನು ಅಭಿಪ್ರಾಯಗಳನ್ನು ಅದು ಸಹಿಸುವುದಿಲ್ಲ. ಅದು ಸ್ವಾರ್ಥ ಕೇಂದ್ರಿತ ಮತ್ತು ಅಹಮಿಕೆಯಿಂದ ಕೂಡಿದ್ದು. ಸ್ವಾರ್ಥಪರರು ಮತ್ತು ಅವಕಾಶವಾದಿಗಳು ಧರ್ಮವನ್ನು ತಮ್ಮ ಉದ್ದೇಶಗಳಿಗಾಗಿ ಬಳಸಿಕೊಳ್ಳಲು ಅವಕಾಶ ಮಾಡಿಕೊಡುತ್ತದೆ ಎಂದು ಭಾವಿಸುತ್ತಾರೆ.
ಧರ್ಮವೆನ್ನುವುದು ಸಾಮಾಜಿಕ ಮತ್ತು ವೈಜ್ಞಾನಿಕ ಬದಲಾವಣೆಯ ವಿರೋಧಿಯೆಂದೂ, ಧರ್ಮ ನಿರಪೇಕ್ಷತೆ ಬದಲಾವಣೆ ಪರ ಎಂದೂ ಹೇಳಲಾಗುತ್ತದೆ. ಬದಲಾವಣೆಯನ್ನು ಪ್ರತಿ ವಿರೋಧಿಸುವುದು ಧರ್ಮವಲ್ಲ. ಬದಲಾವಣೆಯನ್ನು ಪ್ರತಿರೋಧಿಸಲು ಧಾರ್ಮಿಕ ಕುರುಡು ಸಿದ್ಧಾಂತಗಳ ಸಮರ್ಥನೆಯನ್ನು ಬಳಸಿಕೊಳ್ಳುವ ಮನುಷ್ಯನ ಮನೋವೈಜ್ಞಾನಿಕ ಪ್ರತಿರೋಧವು ನೈಜ ಧಾರ್ಮಿಕ ನಂಬಿಕೆಯುಳ್ಳವರುವಿರೋಧಿಸಬೇಕಾದ್ದ ಉದ್ದೇಶ ರಹಿತ ಅಥವಾ ಮೌಲ್ಯ ರಹಿತ ಬದಲಾವಣೆಯಾಗಿದೆ. ಬದಲಾವಣೆ ತನ್ನಷ್ಟಕ್ಕೆ ಸ್ವೀಕಾರ ಯೋಗ್ಯವಲ್ಲ. ಯಾವುದೇ ಬದಲಾವಣೆ ಮೂಲಭೂತ ಮೌಲ್ಯಗ ಳಿಗನುಗುಣವಾಗಿರಬೇಕು. ಧರ್ಮ ನಿರಪೇಕ್ಷ ಬದಲಾವಣೆ ಮೌಲ್ಯ ರಹಿತವಾಗಿರಬಹುದು ಅಥವಾ ಮೌಲ್ಯದ ವಿಷಯದ್ಲಿ ತಟಸ್ಥವಾಗಿರುವುದು ಸಾಧ್ಯ. ಆದರೆ ಅದು ಮಾನವಾಭ್ಯುದಯವನ್ನು ಸಾಧಿಸಬಹುದು. ಸಾಧಿಸದೆಯೂ ಇರಬಹುದು.
ನೈಜ ಧಾರ್ಮಿಕ ಮನುಷ್ಯ ಬದಲಾವಣೆಯನ್ನು ವಿರೋಧಿಸುವುದಿಲ್ಲ. ಆದರೆ ಇಡೀ ಮಾನವ ಕುಲದ ಅಭ್ಯುದಯದ ಬದಲಾವಣೆಗಾಗಿ ಅದನ್ನು ವಿಮರ್ಶಿಸುತ್ತಾನೆ. ಯಾವುದೇ ಬದಲಾವಣೆಗಾಗಿ ಅದನ್ನು ವಿಮರ್ಶಿಸುತ್ತಾನೆ. ಯಾವುದೇ ಬದಲಾವಣೆಯನ್ನು ಚಿಕಿತ್ಸಕ ಬುದ್ಧಿಯಿಂದ ಶೋಧಿಸಿ ಒಪ್ಪಬಹುದು, ಇಲ್ಲವೇ ತಿರಸ್ಕರಿಸಬಹುದು. ಉದಾಹರಣೆಗೆ, ಭೂಮಿಯನ್ನು ಅಗೆದು ಖನಿಜಗಳನ್ನು ಹೊರತೆಗೆಯುವುದು, ಆಣೆಕಟ್ಟುಗಳನ್ನು ನಿರ್ಮಿಸುವುದು. ಯಾಕೆಂದರೆ ದೊಡ್ಡ ದೊಡ್ಡ ಆಣೆಕಟ್ಟೆಗಳ ನಿರ್ಮಾಣದಿಂದ ಅಪಾರ ಪ್ರಮಾಣ ಅರಣ್ಯ ನಾಶವಾಗುತ್ತದೆ, ಮತ್ತು ಫಲವತ್ತಾದ ಮಣ್ಣು ನಾಶವಾಗುತ್ತದೆ. ಇದರಿಂದ ಪರಿಸರದ ಸಮತೋಲನದಲ್ಲಿ ಏರುಪೇರಾಗುತ್ತದೆ. ಹಾಗೂ ಇಡೀ ವಿಶ್ವ ದೇವರ ಸೃಷ್ಟಿ, ಆ ದೇವರ ಸೃಷ್ಟಿಗೆ ಹಾನಿ ಮಾಡಬಾರದು ಎಂದು ನಿಜವಾದ ಧಾರ್ಮಿಕ ಮನುಷ್ಯ ಅದನ್ನು ವಿರೋಧಿಸುತ್ತಾನೆ. ಇಲ್ಲಿ ಅವನು ಬದಲಾವಣೆಯ ವಿರೋಧಿಯಲ್ಲ. ತಾನು ನಂಬಿದ ಧಾರ್ಮಿಕ ನಂಬಿಕೆಗಳು ಪತನವಾಗುವುದನ್ನು ಸಹಿಸಲಾರ.
ಹಾನಿಕಾರಕ ಅಷ್ಟೇ ಪರಿಣಾಮಗಳ ಔಷಧಿಗಳಿಂದ ಇಡೀ ಮಾನವ ಕುಲಕ್ಕೆ ಕುತ್ತು. ಆದರೂ ಸ್ವಹಿತಾಸಕ್ತಿಯ ಬಹುರಾಷ್ಟ್ರೀಯ ಕಂಪನಿಗಳು ಅವನ್ನು ಮಾರುತ್ತಿವೆ. ಹೊಸ ಸಂಶೋಧನೆಗಳಲ್ಲಿ ತಾಂತ್ರಿಕತೆಗಳನ್ನು ಕಣ್ಣಿಗೆ ರಾಚುವಷ್ಟು ಹಾನಿಕಾರಕವಾದ ಅಷ್ಟೇ ಪರಿಣಾಮಗಳನ್ನು ಅವು ಹೊಂದಿದ್ದರೂ ಅವುಗಳು ತರುವ ಲಾಭದಿಂದಾಗಿ, ಅದರ ಬಗ್ಗೆ ಯಾರೂ ಯೋಚಿಸುತ್ತಿಲ್ಲ. ಸಂಶೋಧನೆಗಳು, ತಾಂತ್ರಿಕ ಬದಲಾವಣೆಗಳು, ಅವು ಬೀರುವ ದುಷ್ಟರಿಣಾಮಗಳಿಂದಾಗಿಯೇ ಧರ್ಮ ನಿರಪೇಕ್ಷತೆಯನ್ನು ಎತ್ತಿ ಹಿಡಿಯುವವರ ದೃಷ್ಟಿಯಲ್ಲೂ ವಿವಾದಾಸ್ಪದವಾಗುತ್ತಿವೆ.
ಬೆಂಕಿ, ಭೂಮಿ, ನೀರು, ಗಾಳಿ ಆಕಾಶವೆನ್ನುವುದು ಪಂಚಭೂತಗಳು. ಇವುಗಳು ದೇವರ ಸೃಷ್ಟಿ. ಮನುಷ್ಯ ಸನಾತನ ಕಾಲದಿಂದಲೂ ಪೂಜಿಸುತ್ತಾ ಬಂದಿದ್ದಾನೆ. ಇವುಗಳಿಗೆ ಹಾನಿಯಾಗುವುದನ್ನು, ಅವುಗಳ ಕ್ರಿಯೆಯಲ್ಲಿ ಎದುರಾಗುವುದನ್ನು ವಿರೋಧಿಸುತ್ತಲೇ ಬಂದಿದ್ದಾನೆ. ಧರ್ಮದ ಕಾರಣದಿಂದಾಗಿಯೇ ಎಷ್ಟೋ ಭೂಮಿ, ಅರಣ್ಯಗಳು ಅಂದರೆ ಪರಿಸರ ನಾಶವಾಗುವುದು ತಪ್ಪಿದೆ ಎನ್ನಬಹುದು. ಉದಾಹರಣೆಗೆ ಕರ್ನಾಟಕದ ಚಾಮರಾಜನಗರ ಜಿಲ್ಲೆಯ ಬಿ.ಆರ್.ಟಿ. ಹುಲಿರಕ್ಷಿತ ಅರಣ್ಯದಲ್ಲಿ ಸೋಲಿಗ ಎಮಬ ಬುಡಕಟ್ಟು ಜನಾಂಗವಿದೆ. ಈ ಸೋಲಿಗರಿಗೆ ಕಾಡು ಅವರ ಬದುಕಿನ ಅವಿಭಾಜ್ಯ ಅಂಗ. ಅವರ ದೈನಂದಿನ ಬದುಕು, ನಂಬಿಕೆ, ಧಾರ್ಮಿಕ ಆಚರಣೆಗಳು, ಪೂಜೆ, ಪುನಸ್ಕಾರಗಳೆಲ್ಲ ನಿಸರ್ಗದೊಂದಿಗೆ ಬೆಸೆದುಕೊಂಡಿವೆ. ಇಂದಿಗೂ ಅರಣ್ಯ, ಹೊಳೆ-ಹಳ್ಳ, ಕಲ್ಲುಬಂಡೆ, ಹುಲಿ ಇವುಗಳೇ ಅವರ ಆರಾಧ್ಯ ಧೈವಗಳು. ನಿಸರ್ಗವೇ ದೇವತೆ. ಸೋಲಿಗರ ಧರ್ಮದ ಪ್ರಕಾರ ಮರ ಕಡಿಯುವುದು ಮಹಾಪಾಪ. ಹೀಗಾಗಿ ಮರಗಳ ಬುಡಕ್ಕೆ ಅವರು ಕೊಡಲಿ ಹಾಕುವುದು ಅಪರೂಪ. ಮರ ಕಡಿಯುವುದು ಅನಿವಾರ್ಯವಾಗಿದ್ದರೆ ಆ ಮರಕ್ಕೆ ಮೊದಲು ಸಾಂಪ್ರದಾಯಿಕವಾಗಿ ಪೂಜೆ ಸಲ್ಲಿಸುತ್ತಾರೆ. ನಂತರ ಅದಕ್ಕೆ ನಮಸ್ಕರಿಸುತ್ತಾರೆ. ಕಡಿದ ಮರದ ಬುಡದಲ್ಲಿ ಸಣ್ಣದೊಂದು ಕಲ್ಲು ಇಡುವುದು ವಾಡಿಕೆ. ಆ ಸ್ಥಳದಲ್ಲಿ ಅಮೂಲ್ಯ ಜೀವವೊಂದು ಇತ್ತು ಎಂಬುದರ ಗುರುತಿಗೆ ಕಲ್ಲು ಇಡುತ್ತಾರೆ. ಸೋಲಿಗ ಬುಡಕಟ್ಟಿನಲ್ಲಿ ಕೆಲವು ಮರಗಳು ಪೂಜನೀಯವೇ ಆಗಿವೆ. ಹುಲಿ ಕೂಡ ಗಿರಿ ಜನರ ಆರಾಧ್ಯ ಧೈವ. ಅದನ್ನು ಬೀರಪ್ಪನೆಂಬ ಹೆಸರಿನಿಂದ ಪೂಜಿಸುತ್ತಾರೆ.
ಇಂಥ ಧಾರ್ಮಿಕ ನಂಬಿಕೆಗಳನ್ನು ನಾವು ಎಲ್ಲಾ ಭಾಗದಲ್ಲೂ ಕಾಣಬಹುದು. ಇಂಥ ಧಾರ್ಮಿಕ ನಂಬಿಕೆಗಳಿಂದಾಗಿಯೇ ಎಷ್ಟೇ ಅರಣ್ಯ ಸಂಪತ್ತು ಸಂರಕ್ಷಣೆಯಾಗಿವೆ. ಡ್ಯಾಂಗಳು ಆಧುನಿಕ ದೇವಾಲಯಗಳು ಎಂದರೂ ಆ ಅಭಿವೃದ್ಧಿ ಯೋಜನೆಯು ಮೂಲಭೂತವಾಗಿ ಬೃಹತ್‌ ಬಂಡವಾಳ ಮತ್ತು ತಂತ್ರಜ್ಞಾನ ಕೇಂದ್ರವಾಗಿತ್ತೆ ವಿನಃ ‘ಕಟ್ಟ ಕಡೆಯ ಮನುಷ್ಯ’ನನ್ನು ಗಣನೆಗೆ ತೆಗೆದುಕೊಳ್ಳುವುದಿಲ್ಲ. ಡ್ಯಾಂಗಳ ನಿರ್ಮಾಣದಿಂದ ಅಪಾರ ಪ್ರಮಾಣದ ಅರಣ್ಯ ನಾಶವಾಗುತ್ತದೆ. ಅರಣ್ಯದಲ್ಲಿಯೇ ವಾಸಿಸುತ್ತಿರುವ ಲಕ್ಷಾಂತರ ಆದಿವಾಸಿಗಳು ನಿರ್ವಸತಿಗರಾಗುತ್ತಾರೆ. ನೀರಿನಿಂದ ಮೀನನ್ನು ಹೊರಕ್ಕೆ ಹಾಕಿದರೆ ಹೇಗೋ ಹಾಗೆ ಅರಣ್ಯ ವಾಸಿಗಳನ್ನು ಒಕ್ಕಲೆಬ್ಬಿಸುವುದು ಕೂಡ ಆಗಿರುತ್ತದೆ. ಆದರೆ ಈ ಬದಲಾವಣೆ ಎಲ್ಲೋ ಕೆಲವರಿಗೆ ಒಂದು ವರ್ಗದ ಜನತೆಗೆ ಅನುಕೂಲವಾಗಬಹುದು. ಆದರೆ ಅದು ಇಡೀ ಮಾನವ ಕುಲದ ಅಭ್ಯುದಯವಲ್ಲ. ಇದರಿಂದಾಗಿಯೂ ಕೂಡ ಅದರ ವಿರುದ್ಧ ಪ್ರತಿರೋಧವಿದೆ. ಎಲ್ಲಕ್ಕಿಂತ ಮಿಗಿಲಾಗಿ ಧರ್ಮ ಅವರಿಗೆ ಆಳವಾದ ನೈತಿಕ ಶ್ರದ್ಧೆಯ ಪ್ರತೀಕ.
ಧರ್ಮ ನಿರಪೇಕ್ಷವಾದಿಗಳು ಒಪ್ಪಲಾಗದ ‘ತದ್ರೂಪಿ’ಯ ಸೃಷ್ಟಿ ಇದಕ್ಕೆ ಇತ್ತೀಚಿನ ಉದಾಹರಣೆ. ಮನುಷ್ಯರಲ್ಲಿಯ ತದ್ರೂಪಿಯ ಸೃಷ್ಟಿಯನ್ನು ಎಲ್ಲಾ ಧರ್ಮಗಳೂ ಒಕ್ಕೊರಲಿನಿಂದ ವಿರೋಧಿಸಿದವು. ಮಾನವ ಸೃಷ್ಟಿ ದೇವರಿಗೆ ಮಾತ್ರ ಮೀಸಲು. ಅದನ್ನು ಮನುಷ್ಯರು ತಮ್ಮ ಅಂಕೆಯಲ್ಲಿಟ್ಟುಕೊಳ್ಳಬಾರದು ಎಂದು ಅತ್ಯುಗ್ರವಾಗಿ ವಿರೋಧಿಸಿದವು. ಅಷ್ಟೇಯೇಕೆ ಎಷ್ಟೋ ವೈದ್ಯರೂ ವಿರೋಧಿಸಿದರು. ಧಾರ್ಮಿಕ ವ್ಯಕ್ತಿಗಳು ನೈತಿಕ ಕಾರಣಗಳಿಗಾಗಿ ವಿರೋಧಿಸಬಹುದು. ಪ್ರತಿ ಬದಲಾವಣೆಯೂ ಮನುಷ್ಯರ ಮೇಲಾಗುವ ಅದರ ವಾಸ್ತವ ಪರಿಣಾಮ, ಇಲ್ಲವೇ ಸಂಭವನೀಯ ಪರಿಣಾಮಗಳಿಗಾಗಿ ವಿಮರ್ಶಿಸಬೇಕು.
ಧರ್ಮ ನಿರಪೇಕ್ಷೆಯ ಅನ್ವಯ ದೇಶದಿಂದ ದೇಶಕ್ಕೆ ಬದಲಾಗುತ್ತಿದೆ. ಬ್ರಿಟನ್ನಿನಲ್ಲಿ ಆಂಗ್ಲೀಯ ಕ್ರೈಸ್ತ ಧರ್ಮವೇ ರಾಜಧರ್ಮ. ದೊರೆಯೇ ಚರ್ಚ್ ಮತ್ತು ಸರಕಾರದ ನಾಯಕ. ಹೀಗಿದ್ದರೂ ಬ್ರಿಟಿಷ್‌ ಸಮಾಜ ಧರ್ಮ ನಿರಪೇಕ್ಷ ಸಮಾಜ. ಬ್ರಿಟೀಷ್‌ ಸರ್ಕಾರ ಕ್ರೈಸ್ತ ಧರ್ಮೀಯ ಮೌಲ್ಯಗಳನ್ನು ಅಂಟಿಸಿಕೊಂಡಿದ್ದರೂ, ಕಾನೂನುಗಳನ್ನು ಮಾತ್ರ ಧರ್ಮ ನಿರಪೇಕ್ಷ ಪರಿಗಣನೆಯಿಂದ ರೂಪಿಸುತ್ತದೆಯೇ ಹೊರತು ಆಂಗ್ಲೀಯ ಕ್ರೈಸ್ತ ಕುರುಡು ಸಿದ್ಧಾಂತಗಳಿಂದ ಸ್ಫೂರ್ತಿ ಪಡೆದು ಅಲ್ಲ. ಅದು ಧರ್ಮ ನಿರಪೇಕ್ಷ ಸರ್ಕಾರ. ಅದಕ್ಕೆ ಯಾವುದೇ ಧಾರ್ಮಿಕ ಮೌಲ್ಯದ ಸೋಂಕಿಲ್ಲ. ಆದರೆ ಭಾರತೀಯ ಸಮಾಜ ಮತ್ತು ಸರ್ಕಾರ ಅತ್ಯಂತ ಧಾರ್ಮಿಕವಾದ ಮೌಲ್ಯಗಳನ್ನು ಹೊಂದಿರುತ್ತದೆ. ಸರ್ಕಾರ ತಾನು ಧರ್ಮ ನಿರಪೇಕ್ಷವೆಂದೂ, ಯಾವುದೇ ಧರ್ಮದ ಪರ ಅಲ್ಲವೆಂದು ಘೋಷಿಸಿಕೊಂಡಿದ್ದರೂ ಅದು ಮಾಡುವ ಕೆಲಸಗಳ ಮೇಲೆ ಒಂದಲ್ಲ ಒಂದು ಧರ್ಮದ ಪ್ರಭಾವ ಇದ್ದೇ ಇರುತ್ತದೆ. ಭಾರತ ಸರ್ಕಾರದ ಕೆಲವು ಕಾಯ್ದೆ ಕಟ್ಟಳೆಗಳು ಧಾರ್ಮಿಕ ಪರಿಗಣನೆಯ ಪ್ರಭಾವಕ್ಕೆ ಒಳಪಟ್ಟಿರುತ್ತವೆ. ಇನ್ನೂ ಮುಂದುವರೆದ ಒಂದು ಆಕ್ಷೇಪವು ಹೇಳುವುದೇನೆಂದರೆ, ಭಾರತವು ಎಂದಿಗೂ ಧರ್ಮ ನಿರಪೇಕ್ಷವಾಗಿರಲಿಲ್ಲ ಮತ್ತು ಆಗುವುದೂ ಇಲ್ಲ. ಏಕೆಂದರೆ ಅದರ ಮೂಲಭೂತ ನಿರ್ದಿಷ್ಟ ಸ್ವಂತಿಕೆಯಿದ್ದದ್ದು ಮತ್ತು ಈಗಲೂ ಇರುವುದು ಪ್ರತಿಯೊಂದೂ ಸಮಾನವಾದ ಮತ್ತು ಏಕಮುಖಿಯಾದ ಧಾರ್ಮಿಕ ಸಮುದಾಯಗಳಿದ್ದು. ಆಧುನೀಕರಣ ಪ್ರಕ್ರಿಯೆಯಲ್ಲಿ ಸಮುದಾಯಗಳ ಪ್ರಾತಿನಿಧೀಕರಣಕ್ಕೆ ಈಗ ಕರೆಕೊಡಲಾಗಿದೆ ಎಂದು ವಾದಿಸಲಾಗುತ್ತದೆ. ಧರ್ಮ ನಿರಪೇಕ್ಷತ್ವವು ಆಧುನಿಕಪೂರ್ವ ಸಮಾಜಗಳಿಗೆ ಸಂಬಂಧಿಸಿದ್ದಲ್ಲ. ಆದ್ದರಿಂದ ಈ ನೋಟವು ಐತಿಹಾಸಿಕವಾಗಿ ನಿಖರವಾದುದೂ ಅಲ್ಲ. ಅಷ್ಟೇ ಅಲ್ಲದೆ ಅದು ಬಹುಸಂಖ್ಯಾತ ಮತ್ತು ಅಲ್ಪ ಸಂಖ್ಯಾತ ಸಮುದಾಯಗಳು ಭಾರತೀಯ ಸಮಾಜದ ಅಂಗಗಳೆಂಬ ಭಾವನೆಯನ್ನು ಬಲಪಡಿಸುತ್ತದೆ. ಸಮುದಾಯಗಳ ಸ್ವರೂಪವು ಶಾಶ್ವತವಾದದ್ದಲ್ಲ ಎಂಬ ನಿಜಸಂಗತಿಯನ್ನು ಅದು ನಿರಾಕರಿಸುತ್ತದೆ. ಐತಿಹಾಸಿಕ ಬದಲಾವಣೆಯೊಂದಿಗೆ ಅವು ಮಾರ್ಪಡುತ್ತವೆ. ಆದ್ದರಿಂದ ಏಕಮುಖಿಯಾದ ಧಾರ್ಮಿಕ ಸಮುದಾಯಗಳು ಶತಮಾನಗಳಿಂದ ಭಾರತೀಯ ಸಮಾಜದ ಅಂಗಗಳಾಗಿಲ್ಲ. ಈ ರೀತಿಯಾದ ಸಮುದಾಯೀಕರಣವೂ-ಅದರಲ್ಲೂ ನಮ್ಮಂತಹ ಸಮಾಜಗಳಲ್ಲಿ ತನ್ನದೇ ಆದ ಸಮಸ್ಯೆಗಳನ್ನು ಹುಟ್ಟು ಹಾಕುತ್ತದೆ. ಇದರೊಂದಿಗೆ ಧರ್ಮದಿಂದ ನಿರ್ಧಾರಿತವಾದ ಸಮುದಾಯಕ್ಕೆ ಪ್ರಭುತ್ವವು ದಾರಿಬಿಟ್ಟುಕೊಡಬೇಕು. ಇಲ್ಲಿ ಇತಿಹಾಸವು ನಿರ್ಲಕ್ಷಿಸಲ್ಪಡುತ್ತದೆ.. ರಾಷ್ಟ್ರವೂ ನಿರಾಕರಿಸಲ್ಪಡುತ್ತದೆ. ಯಾವುದೇ ರೀತಿಯ ಆರ್ಥಿಕ ವಿಕಾಸದ ಬಗ್ಗೆ ಅವಕ್ಕೆ ಕಾಳಜಿ ಇರುವುದಿಲ್ಲ.
ಕೆಲವು ಸಮಸ್ಯೆಗಳು ಇತ್ಯರ್ಥವಾಗಿ, ಆರ್ಥಿಕ ಬೆಳವಣಿಗೆ ಹೊಂದಬೇಕಾದರೆ ಸರ್ಕಾರ ಮಧ್ಯ ಪ್ರವೇಶಿಸಬೇಕಾಗುತ್ತದೆ.
ಒಂದು ಜನಪ್ರಿಯ ಮಟ್ಟದಲ್ಲಿ ಧರ್ಮ ನಿರಪೇಕ್ಷತ್ವದ ಬಗ್ಗೆ ಪ್ರಚಲಿತವಾಗಿರುವ ನೋಟಗಳು ಎರಡು ಬಗೆಯವು. ಒಂದು-ಧರ್ಮ ನಿರಪೇಕ್ಷವು ಧರ್ಮಕ್ಕೆ ವಿರೋಧವಾಗಿದೆ. ಎರಡು – ಹೆಚ್ಚು ಪ್ರಭಾವವುಳ್ಳ ನೋಟದ ಪ್ರಕಾರ ಧರ್ಮ ನಿರಪೇಕ್ಷತ್ವವೆಂದರೆ ಬೇರೆ ಬೇರೆ ಧರ್ಮಗಳು ಸಹಬಾಳ್ವೆಯಿಂದಿರುವುದು. ಸರ್ವಧರ್ಮ ಸಮಭಾವ ಎಂಬ ಉಕ್ತಿಯಲ್ಲಿ ಇದನ್ನೂ ಅಡಗಿಸಲಾಗಿದೆ. ಇನ್ನೂ ಹೇಳಬೇಕೆಂದರೆ ನಾಗರಿಕ ಸಮಾಜದ ಕಾಳಜಿಗಳು ಧಾರ್ಮಿಕ ಸ್ವಂತಿಕೆಯ ಸುಪರ್ದಿಯಲ್ಲಿ ಇವೆ. ಯಾವ ದೃಷ್ಟಿಕೋನವನ್ನು ಪೋಷಿಸಿದರೂ ಆ ದೃಷ್ಟಿಯಿಂದ ಕೆಲವು ಸಮಾಜಗಳನ್ನು ಧರ್ಮ ನಿರಪೇಕ್ಷಕರಿಸಲು ಸುಲಭವಾಗುತ್ತದೆ. ಇದು ಭಾರತೀಯ ಸಮಾಜಕ್ಕೆ ಒಪ್ಪಬಹುದು.
ಧರ್ಮ ನಿರಪೇಕ್ಷತೆ ಮತ್ತು ಇತಿಹಾಸ ಒಂದಕ್ಕೊಂದು ಪೂರಕವಾಗಿಯೇ ಇವೆ. ಗತಕಾಲದ ಭಾರತೀಯ ಸಂಸ್ಕೃತಿ ಬಹು ಧಾರ್ಮಿಕ ಸಂಸ್ಕೃತಿ ಗುಂಪುಗಳ ನಡುವೆ ಕೆಲವೊಮ್ಮೆ ಸಮಾಗಮ ಮತ್ತು ಘರ್ಷಣೆಗಳು ಏರ್ಪಟ್ಟಿವೆ.
ಈ ಹಿನ್ನಲೆಯಲ್ಲಿ ಧಾರ್ಮಿಕ ಸಮುದಾಯ ಎಂಬ ಪರಿಕಲ್ಪನೆಯ ಸೂಕ್ತತೆಗೆ ಅನ್ವಯಿಸಬಹುದೇನೋ. ಇತಿಹಾಸದಲ್ಲಿ ಹಿಂದೂ ಮುಸ್ಲಿಂ ಹೇಗಿದ್ದರು? ಪರಸ್ಪರರ ಧರ್ಮದ ಬಗ್ಗೆ ಇದ್ದ ಗ್ರಹಿಕೆ ಹೇಗೆ ಇತ್ತು? ಹಿಂದೂಗಲೂ ಇಸ್ಲಾಂಗೆ ಮತಾಂತರವಾದ ಮೇಲೆ ಅವರ ಗ್ರಹಿಗೆ ಬದಲಾಯಿತೇ? ಎಂಬುದರ ಬಗ್ಗೆಯೂ ವಿಶ್ಲೇಷಿಸಬೇಕಾಗುತ್ತದೆ ಇಂಥ ಧಾರ್ಮಿಕ ಗುಂಪುಗಳಿಗೆ ಇದ್ದ ಸರ್ಕಾರದ ಆಸ್ರಯ ಹೇಗೆ ಇತ್ತು? ಆ ವಾತಾವರಣ ಪೂರಕವಾಗಿತ್ತೇ? ಈ ಪರಿಶೀಲನೆ ಧರ್ಮ ಹನಿರಪೇಕ್ಷತ್ವ ಎಂಬ ಪರಿಕಲ್ಪನೆಗೆ ಬಹಳ ಮುಖ್ಯವಾದದ್ದು.
ಜಾತಿ, ಕುಲ, ಸಮುದಾಯ ಪ್ರಾಂತ್ಯ, ಭಾಷೆ ಮತ್ತು ಧಾರ್ಮಿಕ ಅಭಿವ್ಯಕ್ತಗಳ ನಡುವಿನ ಸಂಬಂಧಗಳು ಹೇಗಿದ್ದವು ಎನ್ನುವುದನ್ನು ನೋಡಬೇಕಾಗುತ್ತದೆ. ಧರ್ಮ ಮತ್ತು ಸಮುದಾಯ ಎಂಬ ಕಲ್ಪನೆಗಳು ತೀರ ಬಾಲಿಶವಾಗಿ ಯೋಚಿಸುತ್ತವೆ. ಸಮುದಾಯ ಎಂಬ ಪದವನ್ನು ಯಾವುದೇ ವಿವೇಚನೆಯಿಲ್ಲದೆ ಧರ್ಮದೊಂದಿಗೆ ತಳಕು ಹಾಕುತ್ತವೆ. ಅದೇ ರೀತಿಯಲ್ಲಿ ಧರ್ಮವನ್ನು ಎಲ್ಲ ಚಟುವಟಿಕೆಗಳಲ್ಲೂ ಪ್ರಬಲವಾದ ಪವಿತ್ರ ಶಕ್ತಿಯಾಗಿ ನೋಡಲಾಗುತ್ತದೆ.
ಹಿಂದಿನ ಕಾಲದಲ್ಲಿ ಸಮುದಾಯಗಳನ್ನು ಹಲವಾರು ಅಂಶಗಳಿಂದ ಗುರುತಿಸಲ್ಪಡುತ್ತವೆ. ಅವು ಒಂದರೊಳಗೊಂದು ಚಾಚಿಕೊಂಡು ಬಾಳ್ವೆ ನಡೆಸುತ್ತಿದ್ದವು. ಸಮುದಾಯದ ಅಭೇದ್ಯವಾದ ಇಂದಿನ ಎಲ್ಲೆಗಳು ಗತಕಾಲಕ್ಕೆ ಪರಕೀಯವಾಗಿದ್ದವು. ಇಂದಿಗಿಂತಲೂ ಹೆಚ್ಚಾಗಿ ಧರ್ಮವು ಸಾಮಾಜಿಕ ಆಯಾಮದೊಂದಿಗೆ ಅಂತಹ ಸಂಬಂಧವನ್ನು ಹೊಂದಿತ್ತು.
ಧಾರ್ಮಿಕ ಅಭಿವ್ಯಕ್ತಿಯಿಂದ ಒಂದು ಸಮಾನ, ಏಕರೂಪಿ ಧಾರ್ಮಿಕ ಸಮುದಾಯವನ್ನು ಕಾಣುವುದು ಸಾಧ್ಯವಿಲ್ಲ. ಪ್ರತಿಯೊಂದು ಸಮುದಾಯವೂ ಒಂದು ಜಾತಿ ಅಥವಾ ಕೆಲವು ಜಾತಿಗಳ ಒಂದು ಗುಂಪಿನೊಂದಿಗೆ ತನ್ನ ಸಂಬಂಧದಿಂದಾಗಿ ಪ್ರಭಾವಶಾಲಿಯಾಗಿರುತ್ತದೆ. ಒಂದು ಪಂಗಡವು ಹಲವಾರು ಜಾತಿಗಳ ಅಂಶಗಳನ್ನು ಹೊಂದಿದ್ದರೆ ಅದು ಕೊನೆಗೆ ಒಂದು ಸ್ವತಂತ್ರವಾದ ಮತ್ತು ಪ್ರತ್ಯೇಕವಾದ ಜಾತಿಯಾಗುತ್ತಿತ್ತು. ಅವುಗಳ ಮುಖಂಡರ ಮೇಲೆ ಅದರ ಅಂತಸ್ತು ನಿರ್ಧರಿತವಾಗುತ್ತಿತ್ತು.
ಹಿಂದುಗಳಲ್ಲಿ ಉಚ್ಚ ಜಾತಿಯವರಲ್ಲಿ ಮತ್ತು ಸಾಮಾಜಿಕ ಶ್ರೇಣಿಯಲ್ಲಿ ಬಹಳ ಕೆಳಗೆ ಇರುವ ಆದಿವಾಸಿ ಜನರ ಮತ್ತು ಜಾತಿಯಿಂದ ಹೊರಿಗಿರುವವರ ನಂಬಿಕೆಯ ಪದ್ಧತಿಗಳು ಮತ್ತು ಆಚರಣೆಗಳು ಇದ್ದವು. ಅವರದು ತಮ್ಮದೇ ದೇವತೆಗಳು ಮತ್ತು ಆಚಾರಗಳನ್ನೊಳಗೊಂಡ ಸರ್ವ ಸಜೀವತ್ವ ಧರ್ಮಗಳಾಗಿದ್ದವು. ಕೆಲವು ಬ್ರಾಹ್ಮಣರ ಆಚರಣೆ, ವಿರುದ್ಧವಾಗಿದ್ದವು. ಆದರೆ ಮುಂಚಿನ ವೈದಿಕ ಯಾಗ ಕ್ರಿಯೆಯು ಪ್ರಾಣಿ ಬಲಿಯನ್ನೊಳಗೊಂಡಿದ್ದರೂ, ನಂತರದ ಕಾಲಗಳಲ್ಲಿ ಬ್ರಾಹ್ಮಣರಲ್ಲಿ ಪ್ರಾಣಿ ಬಲಿ ನಿಷಿದ್ಧವಾಯಿತು.
ಧರ್ಮಕ್ಕೆ ಎಷ್ಟರಮಟ್ಟಿಗೆ ಬದ್ಧರಾಗಿರುವರೆಂಬುದರಿಂದ ಮೇಲ್ಜಾತಿಗಳನ್ನು ಕೆಳಜಾತಿಗಳಿಂದ ಬೇರ್ಪಡಿಸಲಾಗುತ್ತಿತ್ತು. ಏಕೆಂದರೆ ಮೇಲ್ಜಾತಿಯವರು ಧರ್ಮವನ್ನು ಹೆಚ್ಚು ಕಟ್ಟುನಿಟ್ಟಾಗಿ ಪಾಲಿಸುತ್ತಿದ್ದರು. ಮೇಲ್ಜಾತಿಯವರು ಧರ್ಮವನ್ನು ಹೆಚ್ಚು ಕಟ್ಟುನಿಟ್ಟಾಗಿ ಪಾಲಿಸುತ್ತಿದ್ದರು. ಮೇಲ್ಜಾತಿಯವರ ಧರ್ಮಕ್ಕೂ ಸಮಾಜದ ಶ್ರೇಣಿಯಲ್ಲಿ ಕೆಳಗಿದ್ದವರ ಧರ್ಮಕ್ಕೂ ವ್ಯತ್ಯಾಸವಿತ್ತೆಂದು ಇದರಿಂದ ಗೊತ್ತಾಗುತ್ತದೆ. ಬಹುಸಂಖ್ಯಾತರಾದ ಜನರ ಧರ್ಮವನ್ನು ಹಿಂದಿನ ಐತಿಹಾಸಿಕ ಆಕರಗಳಲ್ಲಿ ಅಪರೂಪವಾಗಿ ದಾಖಲಿಸಲಾಗಿದೆ. ಸಾಮಾನ್ಯವಾಗಿ ಪರೋಕ್ಷ ಪ್ರಮಾಣಗಳಿಂದ ಈ ಅಂಶಗಳನ್ನು ತೀರ್ಮಾನಿಸಬೇಕು. ಏಕೆಂದರೆ ಈಗ ಉಳಿದಿರುವುದೆಲ್ಲ ಬಹುಪಾಲು ಮೇಲ್ಜಾತಿಗಳ ಸಾಹಿತ್ಯ ಮತ್ತು ದೃಶ್ಯ ಪ್ರಮಾಣಗಳೇ ಆಗಿವೆ ಎನ್ನಬಹುದು. ಈ ಪ್ರಮಾಣಗಳನ್ನು ಎಲ್ಲ ಸಾಮಾಜಿಕ ನೆಲೆಗಳಿಗೂ ವಿಸ್ತರಿಸಲು ನಾವು ತೊಡಗುತ್ತೇವೆ. ಆದರೆ ಬಹುಸಂಖ್ಯಾತ ಧರ್ಮದ ನಿಷ್ಠಾವಂತ ಪುನರ್ನಿಮಾಣವು ಕೆಲವು ಆಶ್ಚರ್ಯಗಳ ಕಡೆಗೆ ನಮ್ಮನ್ನು ಒಯ್ಯುತ್ತದೆ. ಸಾಮಾಜಿಕ ಶ್ರೇಣಿಯ ಕೆಳತುದಿಯಲ್ಲಿರುವವರ ನಂಬಿಕೆಗಳು ಮತ್ತು ಆಚರಣೆಗಳು ಒಂದು ರೀತಿಯ ಪ್ರತಿ-ಸಂಸ್ಕೃತಿಯ ಭಾಗವಾಗಿವೆ. ಧಾರ್ಮಿಕ ಎಲ್ಲೆಗಳು ಮಸುಕಾಗಿವೆ. ಧಾರ್ಮಿಕ ಅಭ್ಯಾಸಗಳು ಒಂದರೊಳಗೊಂದು ಬೆಸೆದುಕೊಂಡಿವೆ. ಪುರಾಣಗಳು ಒಂದಕ್ಕೊಂದು ಹೆಣೆಯಲ್ಪಟ್ಟಿವೆ. ಹೀಗೆ ಆಗಲು ಕಾರಣ ಭಾರತದ ದೇಶೀಯ ಧರ್ಮಗಳು ಅಗತ್ಯವಾಗಿ ಸಹಿಷ್ಣುವಾಗಿದ್ದವೆಂದಲ್ಲ, ಬದಲಿಗೆ ಬಹುಸಂಖ್ಯಾತರ ಧಾರ್ಮಿಕ ಅಭಿವ್ಯಕ್ತಿಯ ವ್ಯತ್ಯಾಸಗಳನ್ನು ನಿರ್ವಹಿಸುವುದರಿಂದ ಉಂಟಾಯಿತು. ಇಂತಹ ಮುಖಾಮುಖಿಗಳು ಧರ್ಮ ನಿರಪೇಕ್ಷ ಪ್ರಕ್ರಿಯಿಗೆ ಬಹಳ ಮುಖ್ಯವಾಗಬಹುದು.
ಧರ್ಮ ನಿರಪೇಕ್ಷತೆ (2)
ಹಿಂದೂಗಳಲ್ಲಿ ಧಾರ್ಮಿಕ ಆಚರಣೆಗಳು ಜಾತಿಗೆ ತಕ್ಕಂತೆ ಇರುತ್ತಿದ್ದವು. ಯಾವ ಜಾತಿಯವರು ಯಾವ ದೇವಸ್ಥಾನವನ್ನು ಪ್ರವೇಶಿಸಬೇಕು ಎಂಬುದು ಅಲಿಖಿತ ನಿಯಮವಾಗಿತ್ತು. ಅದನ್ನು ಅವರು ಚಾಚೂ ತಪ್ಪದೆ ಪಾಲಿಸಿಕೊಂಡು ಬರುತ್ತಿದ್ದರು. ಈ ವ್ಯವಸ್ಥೆ ಗತಕಾಲದಿಂದ ಇಂದಿನವರೆಗೂ ಹಾಗೆಯೇ ಉಳಿದುಕೊಂಡು ಬಂದಿದೆ. ಆದ್ದರಿಂದ ಭಾರತೀಯ ಸಮಾಜದ ಧರ್ಮ ನಿರಪೇಕ್ಷಕರಣವು ಇತರ ಅನೇಕ ಸಮಾಜಗಳ ಧರ್ಮ ನಿರಪೇಕ್ಷಕರಣಕ್ಕಿಂತ ಸುಲಭವಾಗಿರುತ್ತದೆ. ಗತಕಾಲದಿಂದ ಇಂದಿನವರೆಗೆ ಜಾತಿಯೊಂದರ ಲಕ್ಷಣವನ್ನು ಅದರ ನೀತಿ ನಿಯಮಗಳಿಂದ ಹುಟ್ಟು, ಸಾವು, ವಿವಾಹಗಳ ಆಚರಣೆಗಳಿಂದ ಕಸಬು, ಪೂಜೆಯ ಸ್ಥಳಗಳಿಂದ ಮತ್ತು ಅದರ ರೀತಿಗಳಿಮದ ಗುರುತಿಸಲಾಗಿದೆ. ಆದ್ದರಿಂದ ಇಂದು ಯಾವುದು ನಾಗರಿಕ ಸಮಾಜಕ್ಕೆ ಅಗತ್ಯವೆಂದುಕೊಂಡು ಬಂದಿದೆಯೋ ಅದು ಹಿಂದಿನಿಂದಲೂ ಉಳಿದು ಬಂದಿದೆ. ಆಧುನಿಕಪೂರ್ವ ಸಮಾಜಗಳನ್ನು ಧರ್ಮ ನಿರಪೇಕ್ಷ ಅಥವಾ ಧರ್ಮ ನಿರಪೇಕ್ಷವಲ್ಲ ಎಂದು ತೀರ್ಮಾನಿಸುವುದು ಅಷ್ಟು ಸುಲಭವಲ್ಲ. ಧರ್ಮ ನಿರಪೇಕ್ಷಕರಣವು ಪ್ರಭುತ್ವ ಮತ್ತು ಧರ್ಮಗಳ ನಡುವೆ ದ್ವಿಮುಖ ವಿರೋದವನ್ನು ಭಾವಿಸುವುದಿಲ್ಲ. ಅದು ಹೆಚ್ಚಾಗಿ ಸಮಾಜವನ್ನು ಬದಲಿಸುವ ದಿಕ್ಕಿನಲ್ಲಿ ಒಂದು ಪ್ರಜ್ಞಾಪೂರ್ವಕ ಚಲನೆಯಾಗಿದೆ.
ಸಮಾಜದ ಧರ್ಮ ನಿರಪೇಕ್ಷಕರಣವು ನಾಗರಿಕ ಸಮಾಜವನ್ನು ಪುಷ್ಟಿಗೊಳಿಸುತ್ತದೆ, ಗಟ್ಟಿಗೊಳಿಸುತ್ತದೆ. ಅದು ಪ್ರಭುತ್ವವನ್ನು ಸಮರ್ಥವಾಗಿ ನಿಯಂತ್ರಿಸಲು ಅವಕಾಶ ಕೊಡುತ್ತದೆ. ಅಷ್ಟೇ ಅಲ್ಲ ಪ್ರಭುತ್ವವು ಧಾರ್ಮಿಕ ಸಮುದಾಯಗಳೊಂದಿಗೆ ಅಗತ್ಯವಾದ ನಿಷ್ಪಕ್ಷಪಾತತೆಯನ್ನು ಕಾಪಾಡುವಂತೆ ನೋಡಿಕೊಳ್ಳುತ್ತದೆ. ಮೂಲಭೂತವಾಗಿ ಈ ಪ್ರಕ್ರಿಯೆಗಳು ಪ್ರಜಾಪ್ರಭುತ್ವದೊಂದಿಗೆ ಬೆಸೆದು ಹೋಗಿವೆ. ಧರ್ಮ ನಿರಪೇಕ್ಷತ್ವದ ಅಳಿವು ಉಂಟಾದರೆ ಅಷ್ಟರ ಮಟ್ಟಕ್ಕೆ ಪ್ರಜಾಪ್ರಭುತ್ವವೂ ಅಳಿದು ಹೋಗಬಹುದು.
ಆದರೆ ಪಾಶ್ಚಿಮಾತ್ಯರಲ್ಲಿ ಒಂದು ಸಿದ್ಧಾಂತವಾಗಿ ಧರ್ಮ ನಿರಪೇಕ್ಷತೆ ಇದೆ. ಬ್ರಿಟನ್ನಿನಲ್ಲಿ ಧರ್ಮ ನಿರಪೇಕ್ಷತೆಯು ಅದ್ವಿತೀಯವಾದದು. ಅದು ಇಡೀ ಕಾನೂನುಗಳು ಧಾರ್ಮಿಕ ಮೌಲ್ಯಗಳಿಗೆ ಅಂಟಿಕೊಂಡಿದ್ದರೂ, ಅದು ಧರ್ಮ ನಿರಪೇಕ್ಷವಾಗಿಲ್ಲ. ಇನ್ನೊಂದು ಉದಾಹರಣೆ ಎಂದರೆ ಮೆಕ್ಸಿಕೋದಲ್ಲಿ ಅಲ್ಲಿನ ಸರ್ಕಾರ ಚರ್ಚಿನ ಜೊತೆಗೆ ಎಷ್ಟು ನಿಷ್ಠುರವಾಗಿದೆ ಎಂದರೆ, ಚರ್ಚಿಗೆ ಸಂಬಂಧಿಸಿದವರು ಯಾರೂ ಚುನಾವಣೆಗಳಲ್ಲಿ ಸ್ಪರ್ಧಿಸುವಂತಿಲ್ಲ ಮತ್ತು ಯಾವ ಪಾದ್ರಿಯೂ ರಾಜಕೀಯದಲ್ಲಿ ಪಾಲ್ಗೊಳ್ಳುವಂತಿಲ್ಲ ಅಥವಾ ಯಾವುದೇ ರಾಜಕೀಯ ಪಕ್ಷದೊಂದಿಗೆ ಗುರುತಿಸಿಕೊಳ್ಳುವಂತಿಲ್ಲ. ಮೆಕ್ಸಿಕೋ ಸರ್ಕಾರ ಧರ್ಮ ನಿರಪೇಕ್ಷತೆಯನ್ನು ಅತ್ಯಂತ ಜತನದಿಂದ ಕಾಪಾಡಿಕೊಂಡು ಬರುತ್ತಿದೆ. ಅಮೇರಿಕಾದ ಸೆನೆಟ್‌ ಕೂಡ ದೇವರ ಹೆಸರನ್ನು ಹೇಳುತ್ತದೆ. ಅಮೇರಿಕಾದ ಡಾಲರ್ ಮೇಲೆ ದೇವರ ಹೆಸರಿದೆ. ಆದರೆ ರಾಜಶಕ್ತಿ ಚರ್ಚಿನ ಸಂಬಂಧ ಅಲ್ಲಿಗೆ ಮುಗಿಯಿತು.
ಜರ್ಮನಿನಲ್ಲಿ ಬೇರೆ ಬೇರೆ ಹೆಸರಿನ ಚರ್ಚುಗಳ ಪರವಾಗಿ ಸರ್ಕಾರವೇ ಕರ ವಸೂಲು ಮಾಡಿ, ಆಯಾ ಚರ್ಚುಗಳಿಗೆ ಸಲ್ಲಿಸುತ್ತದೆ. ಅಲ್ಲಿನ ಶಾಲೆಗಳಲ್ಲಿ ಮಕ್ಕಳಿಗೆ೪ ಕಡ್ಡಾಯವಾಗಿ ಧಾರ್ಮಿಕ ಶಿಕ್ಷಣವನ್ನು ಬೋಧಿಸಲಾಗುತ್ತದೆ. ಫ್ರಾನ್ಸ್‌ ಕೂಡ ತಾನು ಧರ್ಮ ನಿರಪೇಕ್ಷವೆಮದು ತೋರಿಸುವುದಕ್ಕಾಗಿ ಮುಸ್ಲಿಂ ಹೆಣ್ಣುಮಕ್ಕಳಿಗೆ ತಲೆಯ ಮೇಲೆ ಸೆರಗು ಹಾಕಲು ಅನುಮತಿ ಕೊಡುವುದಿಲ್ಲ. ಆದರೆ ಕ್ಯಾಥೋಲಿಕ್‌ ಶಾಲೆಗಳಲ್ಲಿ ಸನ್ಯಾಸಿಯವರು ಧಾರ್ಮಿಕ ಉಡುಗೆಗಳನ್ನು ಧರಿಸಲು ಅವಕಾಶವಿದೆ. ನಾರ್ವೆ ಮತ್ತಿತರ ದೇಶಗಳಲ್ಲಿ ಸರ್ಕಾರವೇ ಧಾರ್ಮಿಕ ಚಟುವಟಿಕೆಗಳಿಗೆ ಹಣವನ್ನು ಖರ್ಚು ಮಾಡುತ್ತದೆ. ಜರ್ಮನಿಯಲ್ಲೂ ಸಹ ಧಾರ್ಮಿಕ ಕ್ಷೇತ್ರಗಳಿಗೆ ಸರ್ಕಾರದ ಖಜಾನೆಯಿಂದ ಹಣ ಹರಿದು ಬರುತ್ತದೆ.
ಭಾರತದಲ್ಲಿಯೂ ಅಷ್ಟೇ ಧಾರ್ಮಿಕ ಕ್ಷೇತ್ರಗಳಿಗೆ ಸರ್ಕಾರದಿಂದ ಅಪಾರ ಪ್ರಮಾಣದ ಹಣ ಹರಿದು ಹೋಗುತ್ತದೆ. ಸರ್ಕಾರದಲ್ಲಿ ಮುಜರಾಯಿ ಇಲಾಖೆ ಎಂಬ ಒಂದು ಇಲಾಖೆ ಇದ್ದು, ಅದಕ್ಕೆ ಒಬ್ಬ ಸಚಿವರು ಕೂಡ ಇದೆ. ಅದರ ಮುಖಾಂತರ ಧಾರ್ಮಿಕ ಕೆಲಸಗಳಿಗೆ, ಹಣವನ್ನು ಖರ್ಚು ಮಾಡಲಾಗುತ್ತದೆ. ಮಠಮಾನ್ಯಗಳಿಗೆ ಕೂಡ ಅಪಾರ ಪ್ರಮಾಣದ ಹಣ ಹರಿದು ಹೋಗುತ್ತಿದೆ. ಹಿಂದುಯೇತರ ಧಾರ್ಮಿಕ ಕೆಲಸಗಳಿಗೆ ಪ್ರಭುತ್ವವೇ ಹಣದ ಸಹಾಯ ಮಾಡುತ್ತದೆ ಎನ್ನುವುದು ವಿಶೇಷ. ಯಾಕೆಂದರೆ, ಇಲ್ಲಿ ಸರ್ವ ಧರ್ಮದ ಸಮನ್ವಯವಿದೆ. ಆದ್ದರಿಂದ ಧರ್ಮ ನಿರಪೇಕ್ಷತೆಯು ದೇಶದಿಂದ ದೇಶಕ್ಕೆ ಬದಲಾಗುತ್ತದೆ.
ಭಾರತೀಯ ಧರ್ಮ ನಿರಪೇಕ್ಷತೆಯ ಅಂತಃಸ್ಫೂರ್ತಿ ಯಾವುದೇ ಧರ್ಮದ ಅಥವಾ ಯಾವುದೇ ಧಾರ್ಮಿಕ ಆಚರಣೆಯ ನಿರಾಕರಣೆಯಲ್ಲ. ಬದಲು ಧಾರ್ಮಿಕ-ಸಾಂಸ್ಕೃತಿಕ ಅನೇಕತೆ ಎಂಬುದು ಗೋಚರವಾಗುತ್ತದೆ. ಪ್ರತಿಯೊಬ್ಬ ನಾಗರಿಕನಿಗೂ ಧರ್ಮವನ್ನು ನಂಬುವ, ನಂಬದಿರುವ ಹಕ್ಕಿನ ಅವಕಾಶವಿರುತ್ತದೆ. ಇದು ಪ್ರಜಾತಂತ್ರವಾದೀ ಧರ್ಮ ನಿರಪೇಕ್ಷತೆ, ಭಾರತೀಯ ಧರ್ಮ ನಿರಪೇಕ್ಷತೆ ಮಾಡುವ ಹಾಗೆ.
ಗತಕಾಲದಿಂದಲೂ,ಚರಿತ್ರೆಯುದ್ಧಕ್ಕೂ ಪಾಶ್ಚಿಮಾತ್ಯ ಸಮಾಜ ಏಕಧರ್ಮೀಯ ಏಕ ಸಂಸ್ಕೃತಿಯ ಸಮಾಜವಾಗಿ ಉಳಿದು ಬಂದಿದೆ.
ಭಾರತೀಯ ಸಮಾಜ ಹಿಂದಿನಿಂದಲೂ ಬಹುಧರ್ಮೀಯ, ಬಹು ಸಂಸ್ಕೃತಿಯ ಸಮಾಜವಾಗಿ ಉಳಿದು ಬಂದಿದೆ. ಭಾರತದಲ್ಲಿ ಶತ ಶತಮಾನಗಳಿಂದಲೂ, ವಿವಿಧ ಧರ್ಮಗಳು ಜೊತೆ ಜೊತೆಯಾಗಿಯೇ ಉಳಿದು ಬಂದಿದೆ. ಭಾರತೀಯ ಪಾರಂಪರಿಕ ಸಮಾಜ ಎಲ್ಲ ಧಾರ್ಮಿಕ ಪರಂಪರೆಗಳನ್ನು ಸಮಾನ ಗೌರವದಿಂದ ಕಂಡಿದೆ. ಕಾಣುತ್ತಲೂ ಇದೆ, ಇರುತ್ತದೆ. ಆದ್ದರಿಂದಲೇ ಭಾರತೀಯ ಧರ್ಮ ನಿರಪೇಕ್ಷತೆ ಇಂಥ ಶ್ರೀಮಂತ ಪರಂಪರೆಯಿಂದ ಮೂಡಿ ಬಂದಿದೆ.
ಸ್ವಾಮಿ ವಿವೇಕಾನಂದರು ೧೮೯೩ರಲ್ಲಿ ಚಿಕಾಗೋದಲ್ಲಿ ನಡೆದ ಸಮ್ಮೇಳನದಲ್ಲಿ ಹೀಗೆ ಹೇಳುತ್ತಾರೆ : “ಪ್ರಪಂಚಕ್ಕೆ ಸಹನೆ ಮತ್ತು ಸರ್ವ ಮಾನ್ಯತೆ ಎರಡನ್ನು ಬೋಧಿಸಿದ ದೇಶಕ್ಕೆ ಸೇರಿದವನೆಂದು ಹೇಳಿಕೊಳ್ಳಲು ಹೆಮ್ಮ ಪಡುತ್ತೇನೆ.” ಸಹಿಷ್ಣತೆ ಮತ್ತು ಸರ್ವ ಮಾನ್ಯತೆಯಲ್ಲಿ ನಮಗೆ ನಂಬಿಕೆಯಿರುವುದು ಮಾತ್ರವಲ್ಲ, ಎಲ್ಲ ಧರ್ಮಗಳನ್ನು ನಾವು ಸತ್ಯವೆಂದು ಸ್ವೀಕರಿಸುತ್ತೇವೆ. ಈ ಭೂಮಿಯ ಮೇಲಿನ ಎಲ್ಲ ದೇಶಗಳಿಂದ, ಎಲ್ಲ ಧರ್ಮಗಳಿಂದ ಹಿಂಸೆಗೊಳಗಾದ, ಪರಿತ್ಯಕ್ತಗೊಂಡ ಜನರಿಗೆ ಆಶ್ರಯವಿತ್ತ ದೇಶಕ್ಕೆ ಸೇರಿದವರನು ನಾನೆಂದು ಹೇಳಿಕೊಳ್ಳಲು ಹೆಮ್ಮೆಪಡುತ್ತೇನೆ. ನಾವು ಹಿಂದೂಗಳು ಪರಧರ್ಮ ಸಹಿಷ್ಣುಗಳು. ಅಷ್ಟೇ ಅಲ್ಲ, ಮೆಹಮದೀಯರು ಮಸೀದಿಯಲ್ಲಿ ನಮಾಜ್‌ ಮಾಡುವುದು, ಪಾರಸಿಕರು ಅಗ್ನಿಯನ್ನು ಪೂಜಿಸುವುದು, ಕ್ರೈಸ್ತರು ಶಿಲುಬೆಯ ಮುಂದೆ ಮಂಡಿಯೂರಿ ಪ್ರಾರ್ಥಿಸುವುದು ಎಲ್ಲವನ್ನೂ ಎಲ್ಲ ಧರ್ಮಗಳನ್ನು ಒಪ್ಪುತ್ತೇವೆ. ಅತ್ಯಂತ ಕೆಳಗಿನ ಮೂರ್ತಿ ಪೂಜೆಯಿಂದ ಹಿಡಿದು ಅತ್ಯಂತ ಉನ್ನತವಾದ ಪೂರ್ಣತ್ವದ ಪರಿಭಾವನೆಯವರೆಗೆ, ಎಲ್ಲ ಧರ್ಮಗಳು ತಮ್ಮ ತಮ್ಮ ಉಗಮದ ಸ್ಥಿತಿಗತಿಗಳು, ಹಾಗೂ ಸಂಸರ್ಗದಿಂದ ನಿರ್ಧರಿತವಾಗಿ, ಉನ್ನತಿಯ ವಿವಿಧ ಮಜಲುಗಳಾಗಿ, ಅನಂತತೆಯನ್ನು ಅರ್ಥೈಸಿಕೊಂಡು ಸಾಕ್ಷಾತ್ಕರಿಸಿಕೊಳ್ಳುವ ಮಾನವ ಪ್ರಯತ್ನದ ವಿವಿಧ ಮುಖಗಳಾಗಿವೆ. ಅಂತೆಯೇ ಬೃಹದಾರಣ್ಯಕ ಉಪನಿಷತ್‌ ಉದ್ಘೋಷಿಸುವ “ಅಸತೋಮಾ ಸದ್ಗಕಮಯ, ತಮಸೋಮಾ ಜ್ಯೋತಿರ್ಗಮಯ, ಮೃತ್ಯೋರ್ಮಾ ಅಮೃತಂಗಮಯ” ಎಂಬ ಮಾತುಗಳಲ್ಲಿ ವಿಶ್ವ ಧರ್ಮದ ಸಾರವೇ ಇದೆ.
ವೈಚಾರಿಕ ನೀತಿ ಶೋಧನೆ
ಅಂತರ ಮಾನವೀ ಸಂಬಂಧ ಸೃಷ್ಟಿಯ ಉತ್ತಮ ಬಗೆ ಎಂದರೆ ಸೇವೆ. ವ್ಯಕ್ತಿಯಲ್ಲಿ ಅದು ಒಂದು ಬದಲಾವಣೆಯನ್ನು ಬೆಳವಣಿಗೆಯನ್ನು ತರುತ್ತದೆ. ಆ ಬದಲಾವಣೆ ಯಾವುದು? ಬೆಳವಣಿಗೆ ಯಾವುದು? ಶತಮಾನಗಳಿಂದಲೂ ಈ ಮಹತ್ವದ ವಿಷಯವನ್ನು ಅರ್ಥಯಿಸಿಕೊಳ್ಳಲಾಗದೆ, ಚರ್ಚಿಸಲಾಗದೆ ಸೋತಿದ್ದೇವೆ. ಏಕೆಂದರೆ ನಮ್ಮ ಅಂತರ ಮಾನವ ಸಂಬಂಧದ ಬಗೆಗಳು ಸಿದ್ಧ ಬಗೆಗಳಾಗಿದ್ದು ಎರಕ ಹೊಯ್ದಂತಿದೆ. ಅಲ್ಲಿ ಮಾನವನ ಸ್ವಂತ ವ್ಯಕ್ತಿತ್ವದ ಬೆಳವಣಿಗೆಗೆ ಮಹತ್ವವಿರಲಿಲ್ಲ. ಅವೆಲ್ಲ ಜಾತಿ ಮತ್ತು ಸಂಪ್ರದಾಯದ ಕಟ್ಟುಪಾಡುಗಳ ಹಿನ್ನೆಲೆಯಲ್ಲಿ ರೂಪಗೊಂಡ ನಿರ್ಧಾರಗಳಾಗಿದ್ದುವೇ ಹೊರತು ವೈಚಾರಿಕ ನಿರ್ಧಾರಗಳಾಗಿರಲಿಲ್ಲ. ಇದರ ಪರಿಣಾಮವಾಗಿ ಶೀಲ ನಡತೆಗಳ ಎರಕಗಳು ಸಿದ್ಧಗೊಂಡವು, ಸನ್ನಡತೆ, ದುರ್ನಡತೆಗಳನ್ನು ಗ್ರಂಥಗಳ ಆಧಾರದಿಂದ ಅಥವಾ ಜಾತಿಯ ಶಾಸನದಿಂದ ರೂಪಿಸಲಾಗುತ್ತಿತ್ತು. ಮಾನವನ ಸ್ವಭಾವವನ್ನೇ ಕೇಂದ್ರವಾಗಿಟ್ಟುಕೊಂಡು ಆಚಾರ, ಶೀಲಗಳನ್ನು ರೂಪಿಸುವ ಒಂದು ವೈಚಾರಿಕ ನೀತಿ ಸಂಹಿತೆಯನ್ನು ಬೆಳೆಸಲು ನಮ್ಮಿಂದ ಆಗಲಿಲ್ಲ. ಇಂದು ನಮ್ಮ ರಾಷ್ಟ್ರಕ್ಕೆ ಅಗತ್ಯವಾಗಿರುವುದು ಮಾನವನ್ನು ಮಾನವನ್ನಾಗಿ ಮಾತ್ರ ಕಾಣಬಲ್ಲ ಒಂದು ವ್ಯಾಪಕ ದೃಷ್ಟಿಯೇ ಹೊರತು ಜಾತಿ, ಕುಲ ಮೊದಲಾದ ವರ್ಗೀಕರಣ ದೃಷ್ಟಿಯಲ್ಲ. ವೈಚಾರಿಕ ನೀತಿ ದೃಷ್ಟಿಯಿಂದ ಮತ್ತು ಆಧ್ಯಾತ್ಮದ ದೃಷ್ಟಿಯಿಂದ. ನಾವು ಒಂದು ಅಂಗಿಕಾರಾರ್ಹ ಸೂತ್ರವನ್ನು ನಿರೂಪಿಸಬೇಕಾಗಿದೆ.
ಸಮಾಜದ ಪ್ರತಿಯೊಬ್ಬ ಜೀವಿಯೂ ತನ್ನಂತೆ ಇತರ ವ್ಯಕ್ತಿಗಳೂ ಇದ್ದಾರೆಂಬ ಸವಾಲವನ್ನು ಮೊದಲು ಎದುರಿಸಬೇಕು. ವ್ಯಕ್ತಿ ತನ್ನ ಗುಣ ಶೀಲಗಳಿಗೆ ತಕ್ಕ ಹಾಗೆ ಇತರ ಸಮಾಜ ಜೀವಿಗಳನ್ನು ವಿಶ್ವಾಸದಿಂದ ಅಥವಾ ಬಿಗುಮಾನದಿಂದ ಕಾಣಬಹುದು. ತಾನು ಮಾತ್ರ ಉಳಿಯಬೇಕೆಂಬ ತನ್ನ ಇಂದಿಯ ತೃಪ್ತಿಯಾದರೆ ಸಾಕೆಂಬ ಸ್ವಾರ್ಥ ಭಾವನೆಯುಳ್ಳವನು ಇತರರನ್ನು ಬಿಗುಮಾನದಿಂದ ಕಾಣುತ್ತಾನೆ. ಇದೇ ಪ್ರಧಾನ ಭಾವವಾದರೆ ಆತನ ವರ್ತನೆಯನ್ನು ಪ್ರಾಣಿಗಳ ವರ್ತನೆಗೆ ಸಮ ಎಂದು ಭಾವಿಸಬಹುದು. ಆದರೆ ಯಾವ ಮನುಷ್ಯನೂ ಸಹ ಎಲ್ಲಾ ಸಂದರ್ಭಗಳಲ್ಲೂ ಹೀಗೆ ವರ್ತಿಸಲಾರ. ತುಂಬ ಕೆಳಮಟ್ಟದ ಮನುಷ್ಯ ಕೂಡ ಒಮ್ಮೆಮ್ಮೆ ಇತರರ ಬಗೆಗೆ ನಿಜವಾಗಿ ಕಾಳಜಿ ಹೊಂದಿರುತ್ತಾನೆ. ಇಂಥ ನಿಮಿಷಗಳಲ್ಲಿ ಆತ ತನ್ನ ಎಂದಿನ ಮಟ್ಟಕ್ಕಿಂತ ಮೇಲೇರುತ್ತಾನೆ. ಇದರಿಂದ ಮಾನವನಲ್ಲಿರುವ ನೈತಿಕ ಸಂವೇದನೆಯ ಅರಿವಾಗುತ್ತದೆ. ಅದರ ಸಂಸ್ಕೃತಿ, ಬೆಳವಣಿಗೆಗಳೇ ಇಂದಿನ ಜೀವ ವಿಜ್ಞಾನದ ಪ್ರಕಾರ ಮಾನವ ಹಂತದ ವಿಕಾಸವನ್ನು ತಿಳಿಯಪಡಿಸುತ್ತದೆ.
ಸಮಾಜದಲ್ಲಿ ಕುಟುಂಬವು ಎಂದಿನಿಂದಲೂ ಸಮಾಜದ ಸಂಸ್ಕೃತಿ ಮತ್ತು ನೀತಿಗಳನ್ನು ಕಾಪಾಡಿಕೊಂಡು ಬಂದಿದೆ. ಈ ಯಾಂತ್ರಿಕ ಯುಗದಲ್ಲಿ ಲೆನಿನ್‌ ಮತ್ತು ಮಾರ್ಕ್ಸ್‌ರವರ ಆಲೋಚನೆಗಳು ಕುಟುಂಬದ ಈ ಕಲ್ಪನೆಗೆ ಸಮಾಜದಲ್ಲಿ ಅದರ ಮೂಲಭೂತ ಆಕಾಂಕ್ಷೆಗಳಿಗೆ ಸವಾಲು ಹಾಕಿದೆ. ಇತ್ತೀಚಿಗೆ ಆ ಸವಾಲುಗಳು ಕಾಲಕಳೆದಂತೆ ಕಡಿಮೆಯಾಗುತ್ತಾ ಬಂದಿವೆ. ಕುಟುಂಬ ಒಂದು ಚಿಕ್ಕ, ಆತ್ಮೀಯ ಜೀವಿಗಳ ಗುಂಪು. ದೈಹಿಕ ಮತ್ತು ಧಾರ್ಮಿಕ ಬಂಧಗಳು ಅದನ್ನು ಸಮ್ಮಿಲಗೊಳಿಸಿವೆ. ಈ ಚಿಕ್ಕ ಗುಂಪು ಮುಂದೆ ವರ್ಗ, ಬುಡಕಟ್ಟು, ರಾಷ್ಟ್ರಗಳ ರೂಪದಲ್ಲಿ ಸಮಾಜವಾಗಿ ಬೆಳೆದಾಗ ದೈಹಿಕ ಬಂಧಗಳ ನಿರ್ಧಾರ ಶಕ್ತಿ ಕ್ಷೀಣಿಸುತ್ತಾ ಹೋಗುತ್ತದೆ. ಧಾರ್ಮಿಕ ಬಂಧ ತುಂಬಾ ಶಕ್ತಿಯುತವಾಗಿ ಗಟ್ಟಿಗೊಳ್ಳುತ್ತಾ ಹೋಗುತ್ತದೆ. ಈ ಧಾರ್ಮಿಕ ಬಂಧವೇ ಮುಂದೆ ನೈತಿಕ ಪ್ರಜ್ಞೆಯಾಗಿ, ಸಾಮಾಜಿಕ ಭಾವನೆಯಾಗಿ ರೂಪ ತಾಳುತ್ತದೆ. ಮಾನವನು ನಾಗರಿಕತೆ, ಸಂಸ್ಕೃತಿ ಮತ್ತು ಉನ್ನತ ಜೀವನಗಳನ್ನು ಸಾಧಿಸುವಂತೆ ಮಾಡಲು ಈ ಧಾರ್ಮಿಕ ಪ್ರಜ್ಞೆಯೇ ಪ್ರೇರಕವಾಗುತ್ತದೆ.
ಮಾನವ ಸಂಸ್ಕೃತಿ ಮತ್ತು ನಾಗರಿಕತೆಯ ಇತಿಹಾಸದಲ್ಲಿ ಧರ್ಮ ಮತ್ತು ನೈತಿಕತೆಗಳು ಹಾಸುಹೊಕ್ಕಾಗಿವೆ. ಭೂಮಿಯ ಮೇಲೆ ಇರುವಂತಹ ಯಾವುದೇ ಧರ್ಮವನ್ನು ನಾವು ನೋಡುವುದಾದರೆ ತನ್ನದೇ ಆದಂತಹ ನೀತಿ ಸಂಹಿತೆಯನ್ನು ಮತ್ತು ತನ್ನದೇ ಆದ ನೈತಿಕತೆಯನ್ನು ಹೊಂದಿದೆ ಎಂದು ಹೇಳಬಹುದಾಗಿದೆ.
ನೈತಿಕ ಬೋಧನೆಗಳ ವಿನಾ ಧರ್ಮಗಳು ಅಪರಿಪೂರ್ಣ ಎನಿಸದಿರಲಾರವು. ಆದುದರಿಂದ ಧರ್ಮಗಳೆಲ್ಲ ತಮ್ಮ ಅನುಯಾಯಿಗಳು ನೀತಿ ಮಾರ್ಗದಲ್ಲಿ ನಡೆಯಲು ಅನೇಕ ಮಾರ್ಗಗಳಾಗಿ ಅವರಿಗೆ ದಾರಿದೀಪವಾಗಿವೆ. ಧರ್ಮ ಮತ್ತಗ ಧರ್ಮ ನಿರಪೇಕ್ಷತೆಗಳ ಕ್ರಿಯಾತ್ಮಕ ಬೆಸುಗೆಯನ್ನು ಗಾಂಧೀಜಿ ಹಿಂದೂ ಪರಂಪರೆಯ ನೆಲೆಯಿಂದ ಸಾಧಿಸುತ್ತಿದ್ದರೆ, ಅದನ್ನೇ ಮೌಲಾನಾ ಆಜಾದ್‌ ಮತ್ತು ಮೌಲಾನಾ ಹುಸೇನ್‌ ಆಹ್ಮದ್‌ ಮದನಿಯವರು ಇಸ್ಲಾಂ ಪರಂಪರೆಯ ನೆಲೆಯಿಂದ ಸಾಧಿಸಿದರು. ಇವರಿಬ್ಬರೂ ಗಾಂಧೀಜಿಯವರಂತೆ ಆಳವಾದ ಧಾರ್ಮಿಕ ಶ್ರದ್ಧೆಯ ವ್ಯಕ್ತಿಗಳು.
ಸಮಾಜದಲ್ಲಿರುವ ಜಾತಿಯತೆ, ವರ್ಣಭೇಧಗಳನ್ನು ಮತ್ತು ಸಂಪ್ರದಾಯದ ಮೂಢನಂಬಿಕೆಗಳನ್ನು ಹೋಗಲಾಡಿಸಲು, ಹಿಂದೂ, ಮುಸ್ಲಿಂ, ಕ್ರೈಸ್ತ, ಜೈನ, ಬೌದ್ಧ ಮುಂತಾದ ಧರ್ಮಗಳಲ್ಲಿ ಹುಟ್ಟಿದಂತಹ ಮಹಾನ್‌ ಪುರುಷರು ತಮ್ಮ ಧರ್ಮದ ಚೌಕಟ್ಟನ್ನು ಮೀರಿ ತಮ್ಮದೇ ಆದಂತಹ ಹಾಗೂ ಎಲ್ಲರಿಗೂ ಅನ್ವಯವಾಗುವಂತಹ ನೀತಿ ಬೋಧನೆಗಳನ್ನು ಮಾಡಿದ್ದಾರೆ.
ಹಾಗೆಯೇ ಮಾನವನಿಗೂ ಪಾಪ ಪುಣ್ಯಗಳ ಕಲ್ಪನೆಗಳು ರೂಪುಗೊಂಡಾಗಿನಿಂದಲೂ ಸಮಾಜದಲ್ಲಿ ಇಂದ್ರಿಯಗಳನ್ನು ತೃಪ್ತಿಪಡಿಸಲು ದೈಹಿಕವಾಗಿ ಅನೇಕ ತಪ್ಪುಗಳನ್ನು ಮಾಡುತ್ತಾನೆ. ಹಾಗೆಯೇ ಮಾನಸಿಕ ನೆಮ್ಮದಿಗೆ ಅವನು ಆರಿಸಿಕೊಂಡ ಮಾರ್ಗವೆಂದರೆ ಧಾರ್ಮಿಕ ಕಲ್ಪನೆ. ಹೀಗೆ ನೈತಿಕ ಮತ್ತು ಧಾರ್ಮಿಕ ಭಾವನೆಗಳು ರೂಪುಗೊಳ್ಳಲು ಪ್ರಚೋದನೆ ದೊರೆಯುವ ಇಂಥ ಸಾಮಾಜಿಕ ಆವರಣದಲ್ಲಿ ಮಾತ್ರ ವ್ಯಕ್ತಿ ತನ್ನ ದೈಹಿಕ ವ್ಯಕ್ತಿತ್ವಕ್ಕಿಂತಲೂ ಹೆಚ್ಚಿನದನ್ನು ಸಾಧಿಸುತ್ತಾನೆ. ಅಂದರೆ ಭೌತಿಕ ವ್ಯಕ್ತಿಯ ಹಿಂದೆ ಆಧ್ಯಾತ್ಮಿಕ ವ್ಯಕ್ತಿ ಇರುವುದನ್ನು, ಇಂದ್ರಿಯ ಬದ್ಧ ಕೆಳಜೀವಿಯ ಹಿಂದೆ ಉನ್ನತ ಜೀವಿ ಇರುವುದನ್ನು ಇದು ಪ್ರಕಟಗೊಳಿಸುತ್ತದೆ. ಕೆಳ ಜೀವಿತವು ಸ್ಪರ್ಧೆ ಮತ್ತು ಸೆಣಸಾಟಗಳ ಮೂಲಕ ವ್ಯಕ್ತಿಯನ್ನು ತುಂಬ ಸ್ವಾರ್ಥಿಯನ್ನಾಗಿ ಮಾಡಿ, ಉಳಿವನ್ನು ಇಂದ್ರಿಯ ತೃಪ್ತಿಯನ್ನು ಕಾಪಾಡಿಕೊಳ್ಳಲು ಹೆಣಗುವಂತೆ ಪ್ರಚೋದಿಸುತ್ತದೆ. ಎರಡನೆಯ ಶಕ್ತಿ ಅವನನ್ನು ಬೇರೆ ಬೇರೆ ಕೇಂದ್ರಗಳಿಗೆ ಹಚ್ಚಿ ನೈತಿಕ ಮತ್ತು ಇತರ ಉನ್ನತ ಮೌಲ್ಯಗಳ ಕಡೆ ಚಿಂತನೆ ಹರಿಸುವಂತೆ ಪ್ರಚೋದಿಸುತ್ತದೆ. ಇದು ಮಾವನ ವ್ಯಕ್ತಿತ್ವದಲ್ಲಿ ಸುಪ್ತವಾಗಿರುವ ಆಧ್ಯಾತ್ಮಿಕ ಸತ್ವ ಪ್ರಕಟಗೊಳ್ಳುತ್ತಿರುವ ಮೊದಲ ಹೆಜ್ಜೆಯನ್ನು ಸೂಚಿಸುತ್ತದೆ. ಸಾಮಾಜಿಕ ಸನ್ನಿವೇಶದಲ್ಲಿ ಮಾತ್ರ ವ್ಯಕ್ತಿ ಇದನ್ನು ಸಾಧಿಸಬೇಕಾಗಿದೆ. ಸಮಾಜವು ಸಾಂಸ್ಕೃತಿಕ ಪರಂಪರೆಯಿಂದ ಎಲ್ಲ ಸೌಲಭ್ಯಗಳನ್ನು ಒದಗಿಸಿಕೊಟ್ಟು ವ್ಯಕ್ತಿಯ ಜ್ಞಾನ ವೃದ್ಧಿಗೂ ಎಚ್ಚರಕ್ಕೂ ಸಹಾಯಕವಾಗಿದೆ. ಆದ್ದರಿಂದ ವ್ಯಕ್ತಿ ಪ್ರಮುಖವಾಗಿ ಸಮಾಜಕ್ಕೆ ಬಾಧ್ಯನಾಗಿರಬೇಕು. ಸಮಾಜವನ್ನು ಬಿಟ್ಟು ವ್ಯಕ್ತಿ ತನ್ನ ನೈಜ ಮಾನವನ ವ್ಯಕ್ತಿತ್ವವನ್ನು ರೂಢಿಸಿಕೊಳ್ಳುವುದು ಸಾಧ್ಯವಿಲ್ಲ. ಈ ಸಾಮಾಜಿಕ ಬಾಧ್ಯತೆಯ ಎಚ್ಚರ, ಅದನ್ನು ರೂಢಿಸುವ ಕ್ರಮ ರೀತಿಗಳ ಅರಿವು, ಸಮಾಜ, ಸನ್ನಿವೇಶದಲ್ಲಿ ವ್ಯಕ್ತಿಯ ಹಕ್ಕುಗಳ ಅರಿವು, ಮತ್ತು ಈ ಹಕ್ಕು ಬಾಧ್ಯತೆಗಳ ಸಾಪೇಕ್ಷ ಕೋರಿಕೆ – ಇವು ಯಾವುದೇ ಮಾನವ ವರ್ಗದ ಸಾಮಾಜಿಕ ತತ್ವಜ್ಞಾನವನ್ನು ರೂಪಿಸುತ್ತದೆ.
ಈ ವ್ಯವಸ್ಥಿತ ವಿಶ್ವ ರಚನೆಯ ಉಲ್ಲೇಖವು ಮತ ಧರ್ಮಗಳಲ್ಲಿ ಬಂದಿರುವುದರ ಪರಿಣಾಮವಾಗಿ ಒಂದು ಮುಖ್ಯ ಸಾಮಾಜಿಕ ಪ್ರತಿಫಲ ಸಿಕ್ಕಿದೆ. ಅದೆಂದರೆ ಹಕ್ಕುಗಳಿಗಿಂತಲೂ ಬಾಧ್ಯತೆಗಳಿಗೆ ಮತ್ತು ವಿಶಿಷ್ಟ ಹಕ್ಕುಗಳಿಗಿಂತಲೂ ಋಣಗಳಿಗೆ ಸಾಮಾನ್ಯವಾಗಿ ಎಲ್ಲೆಡೆಗಳಲ್ಲೂ ಹೆಚ್ಚು ಒತ್ತು ಬಿದ್ದಿರುವುದು. ಆದ್ದರಿಂದ ಧರ್ಮದ ಪ್ರಭಾವದಿಂದ ಸ್ಫೂರ್ತಿ ಪಡೆದು ಮಾಡಿದ ಸಮಾಜಕಾರ್ಯವನ್ನೊಳಗೊಂಡ ಎಲ್ಲ ಬಗೆಯ ಕಾರ್ಯಗಳಿಗೆ ಬೇರೆ ಕಡೆಗಳಲ್ಲಿ ಕಂಡುಬಾರದ ತೀವ್ರತೆ ಮತ್ತು ಗಾಂಭೀರ್ಯ ದೊರಕಿದೆ. ಸಮಾಜಕಾರ್ಯದ ದರ್ಶನಕ್ಕೆ ಈ ಪ್ರಚೋದನೆ ನಿಜವಾಗಿ ಮಹತ್ವದ್ದು. ಅದನ್ನು ಮುಂದೆ ನಾನು ಖಚಿತ ಪಡಿಸುತ್ತೇನೆ.
ಪಾಪ ಪುಣ್ಯಗಳ ಕಲ್ಪನೆ
ಅನಾದಿಕಾಲದಿಂದಲೂ ಮಾನವನಲ್ಲಿ ಒಳಿತು ಮತ್ತು ಕೆಡಕುಗಳಿಗೆ ಸಂಬಂಧಿಸಿದಂತೆ ವಿಚಾರಗಳು ಮತಧರ್ಮಗಳಲ್ಲಿ ವೈಭವೀಕರಿಸಿದ್ದಾರೆ. ಪಾಪ ಪುಣ್ಯ ಎಂಬುದು ಯಾವಾಗ ಮತ್ತು ಏಕೆ ಹುಟ್ಟಿತು ಎಂಬುದಕ್ಕೆ ನಿಖರವಾದ ಐತಿಹಾಸಿಕ ಉತ್ತರ ಇನ್ನೂ ಸಿಕ್ಕಿಲ್ಲ. ಕಾರಿನ ಅಡಿಗೆ ಬಿದ್ದು ಒಬ್ಬ ಚಾಲಕ ಸತ್ತ ಎಂದಿಟ್ಟುಕೊಳ್ಳಿ. ಅಯ್ಯೋ ಪಾಪ… ಹೀಗಾಗಬಾರದಿತ್ತು ಎನ್ನುತ್ತೇವೆ. ಮನೆಯಲ್ಲಿದ್ದ ಒಂಟಿ ಮಹಿಳೆಯರನ್ನು ಬೆದರಿಸಿ ಒಡವೆಗಳನ್ನು ಕಳ್ಳರು ಅಪಹರಿಸಿಕೊಂಡು ಹೋದಾಗ ಪಾಪದ ಹೆಂಗಸು… ಆ ಕಳ್ಳ ಎಂಥಾ ಪಾಪಿಷ್ಠ ಎನ್ನುತ್ತಾರೆ.
ಗೋವುಗಳಿಗೆ ಹುಲ್ಲು, ನುಚ್ಚು, ಹಿಂಡಿ, ಮುಸುರೆ, ನೀರು ಕೊಡದೆ ಉಪವಾಸ ಹಾಕುತ್ತಾರೆ. ಅವರಿಗೆ ಪಾಪ ತಟ್ಟದೆ ಹೋಗುತ್ತಾ? ಎಂತಲೋ ಮನೆಯಲ್ಲಿರುವ ಹಲ್ಲಿಯನ್ನು ಕೊಂದರೆ ಬ್ರಹ್ಮದೋಷ ಬರುತ್ತದೆ ಎನ್ನುತ್ತಾರೆ. ಹಾಗೆ ಹಳ್ಳಿಗಳಲ್ಲಿ ಈಗಲೂ ಗುಬ್ಬಿ ಮರಿಯನ್ನು ಮುಟ್ಟಿದರೆ ಪಾಪ ಬರುತ್ತದೆ ಎಂಬುದು ಜನರ ನಂಬಿಕೆಯಾಗಿದೆ. ತಿನ್ನುವ ಅಕ್ಕಿ ಧಾನ್ಯದಲ್ಲಿ ಕಸ, ಕಲ್ಲು, ಮಣ್ಣು, ಬೆರೆಸಿ ಮಾರಾಟ ಮಾಡುವವರಿಗೆ ಪಾಪ ತಟ್ಟುತ್ತೆ. ಅವರಿಗೆ ನರಕ ಪ್ರಾಪ್ತವಾಗುತ್ತದೆಂದು ಜನರು ಮಾತನಾಡಿಕೊಳ್ಳುತ್ತಾರೆ. ಮನೆಯಲ್ಲಿ ಇರುವ ಸಾಕು ಪ್ರಾಣಿಗಳನ್ನು ಸಾಯಿಸಿದರೆ ಏಳು ಜನ್ಮ ಎತ್ತಿದರೂ ಪಾಪ ಪರಿಹಾರವಾಗುವುದಿಲ್ಲ ಎನ್ನುತ್ತಾರೆ. ದುಡಿದ ಹಣ ಅನಾಥಾಶ್ರಮಕ್ಕೆ ದಾನ ಮಾಡಿದರೆ ಎಂತಹ ಪುಣ್ಯಾತ್ಮ ಎಂದು ಹೊಗಳುತ್ತಾರೆ. ಈ ಎಲ್ಲಾ ಪ್ರಕರಣಗಳಲ್ಲಿ ನಮ್ಮ ಕಲ್ಪನೆಗಳಿಗೆ ಪಾಪ ಪುಣ್ಯಗಳ ಪ್ರಜ್ಞೆಯ ವಿವಿಧ ಮುಖ ಲಕ್ಷಣ ಲಭಿಸುತ್ತದೆ.
ಮನುಷ್ಯನ ಒಂದು ಬಗೆಯ ಚಿತ್ತ ಸ್ಥಿತಿಯನ್ನೇ ಹೀಗೆ ಪಾಪ ಪುಣ್ಯ ಅಂತಾ ತೀರ್ಪಿಸಿ ಆಡಿಸುತ್ತದೆ. ಸಾಮಾಜಿಕ ವ್ಯವಸ್ಥೆಗಳ ಬಗ್ಗೆ ಎಲ್ಲರೂ ಒಂದೇ ಮನಃಸ್ಥಿತಿಯಲ್ಲಿರುವುದಿಲ್ಲ. ಕೆಟ್ಟ ಕೆಲಸ ಒಳ್ಳೆಯ ಕೆಲಸವೆಂಬ ರೂಪದ ಆಧಾರದಲ್ಲಿ ಪಾಪ ಪುಣ್ಯಗಳು ತಮ್ಮ ತೂಕ ತೋರಿಸಿಕೊಳ್ಳುತ್ತವೆ. ಮೂಲಭೂತವಾಗಿ ಸ್ವಸ್ಥ ಸಮಾಜದ ರಚನೆಯ ಉದ್ದೇಶದಲ್ಲಿ ಪ್ರಜೆಗಳ, ಅಧಿಕಾರಿಗಳ, ಶಿಕ್ಷಕರ, ಸಾಧು-ಸಂತರ, ಕೂಲಿ-ಕಾರ್ಮಿಕರ, ರೈತರ ಹೀಗೆ ಎಲ್ಲರದ್ದೂ ಸಮಪಾಲಿನ ಕರ್ತವ್ಯವೇ ಅಡಗಿದೆ ಎಂದು ಪರಿಭಾವಿಸುತ್ತೇವೆ. ಪರಿಪೂರ್ಣ ಮಟ್ಟದಲ್ಲಿ ಅಂದು-ಇಂದು ಎಂದಿಗೂ ವಿಶುಭ್ರಾವಸ್ಥೆ ಪಡೆದಿಲ್ಲ ಪಡೆಯುವುದೂ ಇಲ್ಲ. ಇದು ಚೋದ್ಯದ ಸಂಗತಿ. ಉತ್ತರವೂ ಸರಳ. ಮನುಷ್ಯ ಸ್ವಭಾವತಃ ಸ್ವಾರ್ಥಿ. ಆಸೆಬುರುಕುತನ ಮೋಹಾಕತನ ಅವನ ಬದುಕಲ್ಲೇ ದೇಹದಲ್ಲಿನ ರಕ್ತ-ಮಾಂಸದಷ್ಟೇ ನವಿರಾಗಿ ಮೇಳೈಸಿದೆ. ಅಹಂಕಾರ, ಸ್ವಾರ್ಥಿಯನ್ನಾಗಿ ಮಾಡುತ್ತ ‘ಸುಖ-ಸಂತೋಷ’ವೆಂಬ ಮರೀಚಿಕೆಯ ಬೆನ್ನುಹತ್ತಿ ಧಾವಿಸುವಂತೆ ಮಾಡಿದ್ದೇ ಕಾರಣಶಕ್ತಿಯಾಗಿದೆ.
ಯಾವತ್ತು ವ್ಯಕ್ತಿ ದಿನನಿತ್ಯ ಬದುಕಿನಲ್ಲಿ ಜಾತಿ ವರ್ಗ, ಭಾಷೆ-ಉದ್ಯೋಗ, ಧರ್ಮ-ದೇವರು ಸಂಸ್ಕೃತಿ-ಕುಟುಂಬ ಹೀಗೆ ಸಾಮೂಹಿಕ ಬಾಳ್ವೆಯಿಂದ ಒಡೆದೊಡೆದು ತನ್ನ ಕೌಟುಂಬಿಕ ಗಾತ್ರ ಕುಗ್ಗಿಸಿಕೊಳ್ಳುತ್ತ ಬದುಕಲು ಅಪೇಕ್ಷಿಸಿದನೋ; ಆ ಕ್ಷಣದಿಂದ ಬಡವ-ಶ್ರೀಮಂತ ಸಾಮಾನ್ಯ ಅಶಿಕ್ಷಿತ-ಸುರಕ್ಷಿತ ಹೀಗೆ ವರ್ಣಭೇಧ ಹುಟ್ಟಿದವು. ಮಾತಿಗೂ-ವರ್ತನೆಗೂ ವ್ಯತ್ಯಾಸ ಹುಟ್ಟಿ ಅದು ವ್ಯಕ್ತಿಯ ಏಳಿಗೆಗೆ ತಾರಕಕ್ಕಿಂತಾ ಮಾರಕವೇ ಹೆಚ್ಚಾದಾಗ; ಪ್ರಬಲ-ದುರ್ಬಲ ಹುಟ್ಟಿತು. ವಿಶೇಷತ; ಜಾತಿ-ಮತ ಧರ್ಮ-ಭಾಷೆ ಆಚಾರ-ವಿಚಾರಗಳಲ್ಲಿ ಐಕ್ಯಮತ್ಯ ನಶಿಸಲಾರಂಭಿಸಿ ಬಲಾತ್ಕಾರ-ಹಿಂಸೆ-ಶೋಷಣೆ ದರ್ಪ-ದೌರ್ಜನ್ಯ ಅಕ್ರಮಣ-ಯುದ್ಧ ಇವೇ ವ್ಯಕ್ತಿಯ ಬದುಕಲ್ಲಿ ನೀತಿಧರ್ಮದ ಕರುಣೆ-ಪ್ರೀತಿಯ ಬಗೆಗೆ ಪಾಪ-ಪುಣ್ಯಗಳ ಕಲ್ಪನೆಯ ಬೀಜ ಬಿತ್ತುತ್ತ ನಡೆದವು. ಸ್ವರ್ಗ-ನರಕಗಳ ಕಲ್ಪನೆಗೆ ಕೊಂಡಿಹಾಕಿ ಮರೆದಾಡುವ ಮತ್ತೊಂದು ವರ್ಗ ಬೆಳೆದುಬಂತು. ತತ್‌ಪರಿಣಾಮ ವ್ಯಕ್ತಿಯ ನಡತೆ-ಮಾತಲ್ಲಿ ಈ ಪಾಪ ಪುಣ್ಯಗಳ ಕಲ್ಪನೆಯನ್ನೇ ನೀತಿಗಿಂತಾ ಭೀತಿಯನ್ನೋ ಹುಟ್ಟಿಹಾಕಿ ಹರಡುತ್ತ ತಮ್ಮ ಸುಖ ಸ್ವಾರ್ಥಕ್ಕಾಗಿ ಸಾಮಾಜಿಕ ವ್ಯವಸ್ಥೆಗಳನ್ನು ಬಳಸಿಕೊಂಡದ್ದು ಈಗದು ಹಳೆಯ ಇತಿಹಾಸ. ಸ್ವರ್ಗ ಇದು ಸುಖಕರದ್ದು, ಸಂತೋಷದಾಯಕದ್ದು ಅಮರತ್ವ ಪಡೆದದ್ದು. ದೇವರ ಸಾನ್ನಿಧ್ಯ, ಪಾದವೊ, ಅದರ ಅಡಿಯಲ್ಲೋ ಶಾಶ್ವತವಾಗಿ ಸ್ಥಿರಗೊಳ್ಳುತ್ತದೆ. ತದ್ದಿರುದ್ದವಾಗಿ ನರಕ ದುಃಖದಾಯಕ. ನೋವು, ಶಿಕ್ಷೆ, ಹಿಂಸೆ ಅನುಭವಿಸುತ್ತ ಆತ/ಆಕೆ ಮತ್ತೆಂದೂ ಸ್ವರ್ಗಸ್ಥಾನ ಪಡೆಯುವುದು ಶಕ್ಯವಿಲ್ಲ ಎಂಬ ಭೀತ ಪ್ರಜ್ಞೆ ಹುಟ್ಟಿ ಹರಡಿದ್ದು ಸುಳ್ಳಲ್ಲ.
ಕೆಳಸ್ತರ-ಮೇಲುಸ್ತರ ಎನ್ನದೆ ಮೇಲು ವರ್ಗದವರ ಕೈ ಬಾಯಿಯಲ್ಲಿ ಹುಟ್ಟಿದ್ದೀ ಪಾಪ-ಪುಣ್ಯ ಸ್ವರ್ಗ ನರಕಗಳ ಕಲ್ಪನೆ ಎಲ್ಲರಲ್ಲೂ ಬಾಯಲ್ಲಿ ನೀರೂರಿಸಿತೇ ವಿನಃ ಯಾರ ಬಾಯರಿಕೆ ಅಡಗಿಸಲಿಲ್ಲ. ಆದರೂ ಈ ಪುಣ್ಯ ಪ್ರಾಪ್ತಿಯ ಬಯಕೆಯಲ್ಲೂ ಮನುಷ್ಯ ಧರ್ಮ ಯಜ್ಞ ಯಾಗ ತೀರ್ಥಯಾತ್ರೆ, ವ್ರತಾಚರಣೆ, ದಾನ ಉಪವಾಸ ಇತ್ಯಾದಿ ಪರಿಕ್ರಮಗಳನ್ನು ರಚಿಸಿಕೊಂಡಿದ್ದಾನೆ. ಇಲ್ಲಿ ಆತನು ತೃಪ್ತಬಾವ ಪಡೆಯುತ್ತಾನೆ ಎಂಬ ನಂಬಿಕೆಯೂ ಇದೆ. ಪಾಪ-ಎನ್ನುವುದಕ್ಕೆ ಆಯಾ ಸನ್ನಿವೇಶಕ್ಕೇ ತಕ್ಕಂತೆ ಕೆಟ್ಟ ಕೆಲಸ, ದುರ್ದೈವ ಹಸುಗೂಸು, ಅನುಕಂಪ, ಹೀಗೆ ವಿವಿಧಾರ್ಥಗಳನ್ನು ನೀಡುತ್ತದೆ. ಅಂತೂ ಪಾಪ ಎಂಬುದು ಮಾನಸಿಕವಾಗಿ ಕೆಟ್ಟಸ್ಥಿತಿಯದೇ ದ್ಯೋತ್ತಕವಾಗಿದೆ. ಇನ್ನೊಬ್ಬರಿಗೆ ಮಾನಸಿಕವಾಗಿ ಶಾರೀರಿಕವಾಗಿ ನೋವುಂಟು ಮಾಡುವ ಯಾವುದೇ ಹಿಂಸಾಮಾರ್ಗ ಅಥವಾ ಶೋಷಣೆ ಇದೆ ಪಾಪ ಕ್ರಿಯೆಯಾಗುತ್ತದೆ. ಇದು ಬುದ್ಧಿಯಿಂದ ಪ್ರತಿಯೊಬ್ಬರಿಗೂ ಗೊತ್ತಿದೆ. ಆದರೂ ಆತ ದೇವರು ಪುಣ್ಯ ಧರ್ಮಗಳಿಗೆ ನಿಜವಾದ ಆಂತರಿಕ ಭೀತಿ ಹುಟ್ಟಿಸಿದ್ದಾನೆ. ಆ ಪಾಪ ಕ್ರಿಯೆ ಮಾಡಬಾರದೆಂಬ ಸುಪ್ತಪ್ರಜ್ಞೆ ಆಂತರಾತ್ಮದಲ್ಲಿ ನಿಜಕ್ಕೂ ಧ್ವನಿಸಿದ್ದಾನೆ.
ಪ್ರಪಂಚದಲ್ಲಿ ಹೆಣ್ಣು-ಮಣ್ಣು, ಹೊನ್ನು-ಅಧಿಕಾರಗಳ ಮೋಹದಲ್ಲಿ ಉದ್ಭವಗೊಂಡಿದ್ದ ಮಾನವ ಈ ಭೂಮಿಯಲ್ಲಿ ನಿಷ್ಪಾಪಿ ಜನರ ಮೇಲೆ ಈಗಲೂ (ಧರ್ಮ-ರಾಜಕಾಣವೂ ಸೇರಿಸಿಕೊಂಡು) ಎಷ್ಟೊಂದು ರಕ್ತಪಾತ, ಕೊಲೆ, ಅಗ್ನಿದಹನ, ಯುದ್ಧ ಸಾಮೂಹಿಕ ಹತ್ಯೆ, ದರೋಡೆ, ಆಕ್ರಮಣ ಹಿಂಸೆ ನಡೆಸುತ್ತಿರಲಿಲ್ಲ.
ಆಚಾರ-ವಿಚಾರಗಳ ತಾರತಮ್ಯ ಹಾಗೂ ಔಚಿತ್ಯ ಪ್ರಜ್ಞೆ ಇಲ್ಲದೆ ತನ್ನ ಕ್ರಿಯಾಶಕ್ತಿಯ ಔನ್ನತ್ಯವನ್ನು ಕಡೆಗಣಿಸಿ ಪಾಪ-ಪುಣ್ಯಗಳಲ್ಲೇ ಕರ್ಮಠನನ್ನಾಗಿ ಬಾಳನ್ನೆಲ್ಲ ಮೇಣದ ಬತ್ತಿಯಂತೆ ಕರಗಿಸಿಕೊಳ್ಳುತ್ತ ಹೋಗುವುದುಂಟು. ಮನುಷ್ಯನ ನಿತ್ಯ ವ್ಯವಹಾರದಲ್ಲಿ ಒಳ್ಳೆಯ-ಕೆಟ್ಟದರ ಪ್ರಭೇದ ರೂಪ ಸೃಷ್ಟಿಸಿ ಅದಕ್ಕೆ ಪಾಪ-ಪುಣ್ಯ, ಸ್ವರ್ಗ-ನರಕಗಳ ಚಿತ್ರಣ ಕೊಟ್ಟು ಸಮಾಜದಲ್ಲಿ ನೀತಿವಂತಿಕೆಗೆ ಚಿನ್ನದ ಲೇಪಕೊಟ್ಟು ತಮ್ಮ ತಮ್ಮ ಧರ್ಮ-ದೇವರ ಕುರಿತಾದ ಶ್ರದ್ಧಾಭಾವಗಳಿಗೆ ಒಂದು ಕಾಲ್ಪನಿಕ (ಅನುಕೂಲ ಸಿಂಧು) ಚೌಕಟ್ಟು ನಿರ್ಮಿಸಿ ಆತನ-ಆಕೆಯ ನಶ್ವರ ಬಾಳ್ವೆಗೆ ದೇವತಾರಾಧನೆ ಸಹಿತ ಒಂದು ಪುಣ್ಯದಲ್ಲೇ ಉತ್ತಮ ನೀತಿಸಂಹಿತೆ’ ಆಗಿರಬೇಕೆಂದು ಕಲ್ಪಿಸಿಕೊಟ್ಟರು.
ಸಾಮಾನ್ಯ ಜನತೆ ಮಾತ್ರ ಈ ಪಾಪಪ್ರಜ್ಞೆಯ ಭೀತಿಯನ್ನು, ಪುಣ್ಯ ಫಲದ ಆಕಾಂಕ್ಷೆಯನ್ನು ಸುರಳೀತವಾಗಿ ನಿರ್ಮಿಸಿಕೊಂಡಿದ್ದು, ಇಂದಿಗೂ ಆ ಭೀತಭಾವದ ಕಲ್ಪನೆ ‘ಪಾಪದ ಅವತಾರ ಎತ್ತಿ ನಿಂತಿದ್ದು ಪಾರ್ಶ್ವನೋಟವೇ ಅಂತಿಮವಾಗಿ ಮಾನವನ ನಿತ್ಯ ಜೀವನದ ಕ್ಷಣಮಾರ್ಗಗಳಲ್ಲೇ ಹುದುಗಿರುವ ಈ ಪಾಪ ಪುಣ್ಯಗಳ ಪ್ರಚಾವೀ ಪರಿಕಲ್ಪನೆಯು ನಮ್ಮದಾದ, ವಿಶೇಷತಃ ವಿಶ್ವವ್ಯಾಪಾರದ ಉತ್ಕರ್ಷಾದೃಷ್ಟಿಯಿಂದ ನೈತಿಕ ಸಿದ್ಧಾಂತಗಳಿಗೆ ನಿಷ್ಠಾಪೂರ್ಣ ನೆಲಗಟ್ಟಾಗಿ ರೂಪಿಸಿಕೊಂಡಾಗ ಮಾತ್ರ ನಮ್ಮ ತಾತ್ವಿಕ ಚಿತ್ತಸ್ಥಿತಿ ಚೆನ್ನಾಗಿರುತ್ತದೆ.
ವಾಸ್ತವದಲ್ಲಿ ಆಗ ಹಲವು ಹತ್ತೆಂಟು ಅನುಭಾವ ಕ್ಷೇತ್ರಗಳಲ್ಲಿ ಆರ್ಥಾತ್‌ ನಾವು ಜಂಜಡಭರಿತ ಸಂಸಾರದಲ್ಲಿ ತೊಡಗಿಕೊಂಡಿದ್ದರೂ ತಾವರೆ ಎಲೆ ಮೇಲಣ ಜಲಬಿಂದುವಿನಂತೆ ವರ್ತಿಸುತ್ತಿರಬೇಕು. ಆಗ ಹುಟ್ಟಬಹುದಾದ, ತಾನಾಗಿ ಅರಳಿ ಶೋಭಿಸುವ ಪುಷ್ಪದಂತೆ ಪ್ರೀತಿ, ಮಮತೆ, ದಯೆ, ಸಂತೋಷಕ್ಕಿಂತಾ ಮಿಗಿಲಾದ ಪುಣ್ಯಕ್ಕೆ ಅರ್ಥ-ಮೌಲ್ಯ ಎರಡೂ ಇಲ್ಲ ಎನಿಸುತ್ತದೆ.
ಧರ್ಮನಿರಪೇಕ್ಷತೆಯಲ್ಲಿ ಅನುಭಾವಿಗಳು
ಧಾರ್ಮಿಕತೆಯಲ್ಲಿ ಪರಿಭ್ರಮಣದಲ್ಲಿ ಆಸ್ತಿಕ ಮತ್ತು ನಾಸ್ತಿಕವೆಂಬ ಎರಡು ವಿಧವಾದ ಜನರಿದ್ದಾರೆ. ಧರ್ಮದಲ್ಲಿರುವ ದೈವಿಕ ಕಲ್ಪನೆಯನ್ನು ಒಪ್ಪದೆ ಕೇವಲ ಕಣ್ಣಿಗೆ ಕಾಣುವುದನ್ನು ಮಾತ್ರ ಸತ್ಯ. ಇಂದ್ರಿಯಕ್ಕೆ ಗೋಚರವಾಗದೆ ಇರುವುದನ್ನು ಮಿತ್ಯ ಎಂದು ಹೇಳುವವರೆ ನಾಸ್ತಿಕರು. ಹಾಗೆಯೆ ದೇವರ ಮೇಲೆ ನಂಬಿಕೆಯನ್ನು ಹೊಂದಿರುವವರೇ ಆಸ್ತಿಕರು. ಹಾಗೆಯೆ ಧರ್ಮದಲ್ಲಿ ಇದ್ದುಕೊಂಡು ಅದರಲ್ಲಿರುವ ಮೂಢನಂಬಿಕೆಗಳನ್ನು ವಿರೋಧಿಸಿ ಮನುಜ ಮತಕ್ಕೆ ಹೆಚ್ಚಿನ ಪ್ರಾಶಸ್ತ್ಯವನ್ನು ನೀಡುತ್ತಾರೆ. ಅವರನ್ನು ಅನುಭಾವಿಗಳೆಂದು ಕರೆಯುತ್ತಾರೆ.
ಅನುಭಾವವು ಸಾಧಕರ ಸ್ಪರ್ಶಮಣಿ. ಸಿದ್ಧಿಕರದಲ್ಲಿ ಅರಿವಿಗೆ ಆಗುವ ಅದ್ಭುತ ಆಘಾತ. ಸಾಂಸ್ಥಿಕತೆಯ ಅರಮನೆ ಮಠಗಳ ಹಂಗಿನಲ್ಲಿ ಅನುಭಾವ ಅರಳುವುದಿಲ್ಲ. ಹೀಗಾಗಿ ಬಹಳಷ್ಟು ಅನುಭಾವಿಗಳು ವ್ಯಕ್ತಿವಾದಿಗಳಲ್ಲ. ವೈಯಕ್ತಿಕ ಮುಕ್ತಿಯಲ್ವಲಿ ತೃಪ್ತರಾಗುವುದಿಲ್ಲ. ನಿಮಿತ್ತ ಮಾತ್ರದ “ಕಾರಣಗುರು”ವಿನಿಂದಾಗಿ ಲೌಕಿಕತೆಯಿಂದ ಎಚ್ಚರಗೊಳ್ಳುತ್ತಾರೆ. ತಮ್ಮ “ಆತ್ಮಗುರು” ವನ್ನು ಹೊಂದಿ ಅಂಡಲೆಯುತ್ತಾರೆ. ಇವರಿಗೆ ‘ವಿಶ್ವವೇ’ ‘ತಾನು’ ಎಮಬ ಅನುಭೂತಿ ಉಂಟಾಗುತ್ತದೆ. ಹೀಗಾಗಿ ಅನುಭಾವಿಗಳೆಲ್ಲ ಲೋಕಕಾರುಣ್ಯದಿಂದ ತುಂಬಿ ತುಳುಕುತ್ತಾರೆ.
ಅನುಭಾವಿಗಳ ಪೂರ್ನ ತತ್ವ, ನಿರ್ಮಾಲ್ಯ, ಪ್ರೇಮ. ಉದಾರತೆ ಸಹಿಷ್ಣುತೆಗಳು ಧರ್ಮವಾದಿಗಳಿಗೆ ಅರ್ಥವಾಗುವುದಿಲ್ಲ. ಅವರು ಅನುಭಾವಿಗಳನ್ನು ಧರ್ಮ ದ್ರೋಹಿಗಳೆಂದು ಕರೆದು ಅನಾಹುತ ಉಂಟುಮಾಡಿದ ಉದಾಹರಣೆಗಳಿವೆ. ಅನುಭಾವಿಗಳಿಗೆ ಆತ್ಯಂತಿಕ ನಿಜದ ಅನುಭವ ಅಥವಾ ಅನುಭೂತಿ ಉಂಟಾಗುತ್ತದೆ. ಆದ್ದರಿಂದ ಅವರು ಯಾವುದೆ ಒಂದು ಸಾಂಸ್ಥಿಕ ಧರ್ಮದ ಚೌಕಟ್ಟಿನಲ್ಲಿ ಇರುವಂಥವರಲ್ಲ. ಶೈವ ಅನುಭಾವಿ, ವೈಷ್ಣವ ಅನುಭಾವಿ, ವೀರಶೈವ ಅನುಭಾವಿ ಎಂದು ಭಾಗಿಸಲು ಬರುವುದಿಲ್ಲ. ಅನುಭಾವಿಗಳೆಂದರೆ ಅವರು ಎಲ್ಲ ಧರ್ಮಗಳ ಚೌಕಟ್ಟುಗಳನ್ನು ಮೀರಿ ನಿಂತಿದ್ದಾರೆ ಎಂದೇ ಅರ್ಥ. ಅವರು ಒಂದು ದೈವವನ್ನು ಹಿಡಿದು ಇನ್ನೊಂದು ದೈವವನ್ನು ಬಿಡುವ ಗೋಜಿಗೆ ಹೋಗುವುದಿಲ್ಲ. ತಮ್ಮ ಇಷ್ಟದೈವದ ಮೂಲಕವೆ ಸಕಲ ದೈವಗಳ ಸತ್ಯವನ್ನು ಅರಿಯುತ್ತಾರೆ.
ಅನುಭಾವಕ್ಕೆ ಯಾವುದೆ ಒಂದು ಧರ್ಮದ ಹಂಗಿಲ್ಲ ಅದು ತಾರ್ಕಿಕವಲ್ಲ. ಅದು ಒಮ್ಮೆ ಮೌನ, ಒಮ್ಮೆ ಭಕ್ತಿ, ಒಮ್ಮೆ ವಿರಕ್ತಿ, ಒಮ್ಮೆ ಹಠ, ಒಮ್ಮೆ ಧೈನ್ಯ, ಒಮ್ಮೆ ಮೌನ, ಒಮ್ಮೆ ಮಾತ್ರ ಒಮ್ಮೆ ಮಹಾಶಾಂತಿ, ಒಮ್ಮೆ ವೀರ ಕ್ರೋದದಲ್ಲಿ ಮರೆಯುತ್ತ ಯಾವ ಹಿಡಿತಕ್ಕೂ ಹೊಡೆತಕ್ಕೂ ಸಿಕ್ಕದೆ ಸಾಗುವ ನಿಗೂಢ ನಡೆ-ನುಡಿ. ಅನುಭಾವಿಗಳು ದೈವಿಕ ಅರಿವಿನ ಮಹಸಾಗರದಲ್ಲಿ ಹುಚ್ಚೆದ್ದು ಕುಣಿಯುವ ಮುಗ್ಧ ಮಕ್ಕಳಾಗುತ್ತಾರೆ.
ಧರ್ಮ ನಿರಪೇಕ್ಷತೆ (3)
ಅನುಭಾವಿಗಳು V/S ಸೂಫಿಗಳು
ಎರಡು ವಿಭಿನ್ನ ಧಾರ್ಮಿಕ ಸಂಸ್ಕೃತಿಗಳಲ್ಲಿ ಹುಟ್ಟಿ ಬಂದರೂ ಅನುಭಾವಿಗಳು ಮತ್ತು ಸೂಫಿಗಳ ನಡುವೆ ವ್ಯತ್ಯಾಸವಿಲ್ಲ ಎನ್ನಬಹುದು. ಅಷ್ಟೆ ಅಲ್ಲ ಅನುಭಾವಿಗಳು ಮತ್ತು ಸೂಫಿಗಳು ಪರಸ್ಪರ ಪ್ರಭಾವ ಬೀರದಂತೆ ಕಾಣುತ್ತದೆ. ಭಾರತೀಯ ಅನುಭಾವಿಗಳು ಸೂಫಿ ಸಾಧನೆಯನ್ನು ಅರೆಬೀಯದ ಹಾಗೂ ಭಾರತದಲ್ಲೆ ಇರುವ ಸೂಫಿಸಾಧಕರು ಭಾರತೀಯ ಅನುಭಾವಿಕ ಸಾಧನೆಗಳನ್ನು ಮಾಡಿರುವ ನಿದರ್ಶನಗಳು ಸಿಗುತ್ತವೆ. ಬೆಳಕು ಹುಟ್ಟುವ, ಬೆಳಕು ಮುಳುಗುವ ದಿಕ್ಕುಗಳನ್ನು ಆಧರಿಸಿ ಪೂರ್ವಗೋಳಾರ್ಧ, ಪಶ್ಚಿಮ ಗೋಳಾರ್ಧದ ಸಂಸ್ಕೃತಿಗಳು ಅರಳಿದ್ದರೂ ಭೂಮಿ ಗುಂಡಗಿರುವುದು ನಮ್ಮ ಭಾಗ್ಯ. ಅದನ್ನು ಪ್ರದಕ್ಷಿಣೆ ಹಾಕುತ್ತ ಹೋದರೆ ಪೂರ್ವ ಮುಗಿಯುವದೆ ಪಶ್ಚಿಮದಲ್ಲಿ, ಪಶ್ಚಿಮ ಪ್ರಾರಂಭವಾಗುವುದೆ ಪೂರ್ವದಲ್ಲಿ ಎಂಬ ಭೌಗೋಳಿಕ ಸತ್ಯದ ದರ್ಶನವಾಗುತ್ತದೆ. ಮಾನವ ಕುಲಗಳೆಲ್ಲ ಅಷ್ಟೇ ಏಕೆ ಸಕಲ ಚರಾಚರ ವಸ್ತುಗಳ ಸೃಷ್ಠಿಯಲ್ಲಿ ಮೂಲಭೂತವಾಗಿ ಒಂದೇ ದಿವ್ಯ ಶಕ್ತಿಯ ಅನಂತರೂಪಗಳು ಎಂಬ ಅರಿವಿನ ಸೂರ್ಯೋದಯವಾಗುತ್ತದೆ. ಈ ಅರಿವಿನ ಸೂರ್ಯೋದಯವೇ ಅನುಭಾವ, ಅದೇ ಸೂಫಿ ತತ್ವ.
ಮತೀಯ ಧರ್ಮಕ್ಕೆ, ಕರ್ಮಠ ಕಟ್ಟುಪಾಡುಗಳಿಗೆ ಕಟ್ಟುಬೀಳುವ ಮನಸ್ಸುಗಳು ಅವನ್ನೆ ಧರ್ಮ ಎಂದು ಭ್ರಮಿಸುತ್ತವೆ. ಹುಟ್ಟಿನಿಂದಲೆ ಬಾಳು-ಮತ-ಧರ್ಮಗಳಿಗೆ ನೇತು ಹಾಕುವವರು ಅವುಗಳ ಹೆಸರಿನಲ್ಲಿ ಧರ್ಮಯುದ್ಧ, ಮತಾಂತರಗಳನ್ನು ನಡೆಸುವವರೂ ಇದ್ದಾರೆ. ಒಂದೆ ಮತಧರ್ಮದ ಒಳಗೆ ಪ್ರತ್ಯೇಕ ಪಂಗಡಗಳು ಇವೆ. ಆದರೆ ಧರ್ಮದ ಮೂಲ ಉದ್ದೇಶವೆಂದರೆ ಮಾನವ ಕುಲವನ್ನು ಒಗ್ಗುಡಿಸುವುದು. ಅದನ್ನು ಸನ್ಮಾರ್ಗದಲ್ಲಿ ಕೊಂಡೊಯ್ಯುವುದೆ ಆಗಿದೆ ಎಂಬುದು ಸೂಫಿಗಳ ಅನುಭಾವಿಗಳ ನಂಬಿಕೆ. ಜನಸಮುದಾಯಗಳ ಅರಿವನ್ನು ಮತ್ತೆ ಮತ್ತೆ ಸೋಸುತ್ತ ಹೋಗುವುದೆ ಸೂಫಿಗಳ ಅನುಭಾವಿಗಳ ಧರ್ಮವಾಗಿದೆ.
ಸೂಫಿ ಸಾಧಕ ಹಾಗೂ ವಿದ್ವಾಂಸರಾದ ಹಜರತ್‌ ಇನಾಯಕ್‌ಖಾನರ ಮಾತುಗಳಿವು.
ಧರ್ಮ ನಿರಪೇಕ್ಷತಗೆ V/S ಮಹಿಳೆ
ಜಗತ್ತಿನ ಸಕಲ ಸೃಷ್ಟಿಯ ಮೂಲದಲ್ಲಿರುವ ಪರತತ್ವವನ್ನು ಅತ್ಯುಚ್ಚ ಸ್ಥಾನದಲ್ಲಿ ಇರಿಸುತ್ತದೆ. ಧಾರ್ಮಿಕ ಆಧ್ಯಾತ್ಮಿಕ ಸ್ತರಗಳಲ್ಲಿ ಹೆಣ್ಣೂ ಒಬ್ಬ ಸ್ವತಂತ್ರ ವ್ಯಕ್ತಿ ಎಂದಾಗಲಿ ಆತ್ಮವೆಂದಾಗಲಿ ಗುರುತಿಸದೆ ಆಕೆಯನ್ನು ನಿಕೃಷ್ಟ ಪ್ರಾಣಿಯಂತೆ ಕಾಣುವ ಧಾರ್ಮಿಕ ಪರಿಕಲ್ಪನೆಗಳು ಈ ಚರಿತ್ರೆಯ ಇನ್ನೊಂದು ತುದಿಯಾಗಿದೆ.
ಧರ್ಮದ ಜೊತೆ ಹೆಣ್ಣು ಹೊಂದಿರುವ ಸಂಬಂಧವು ಹಲವು ರೀತಿಯಾಗಿ ಹರಡಿಕೊಂಡಿದೆ. ಹೆಣ್ಣನ್ನು ದೈವವಾಗಿಸಿಕೊಂಡ ಪರಿಕಲ್ಪನೆ ಕೂಡ ಗಂಡಿನದೆ ಆಗಿದೆ ಧರ್ಮ, ದೇವರು, ಜಗತ್ತು ಸೃಷ್ಟಿ, ಅದರಲ್ಲಿನ ತನ್ನ ಅಸ್ತಿತ್ವಕ್ಕೆ ಅರ್ಥ-ಮುಂತಾದ ವಿಷಯಗಳಲ್ಲಿ ಕೇವಲ ಹೆಣ್ಣಿನದು ಅಥವಾ ಹೆಣ್ನೇ ಚಿಂತಿಸಿರುವುದು ಆಗಿದೆ. ಇದುವರೆಗಿನ ಧಾರ್ಮಿಕ ಚರಿತ್ರೆ ಬರೆದಿರುವವರಲ್ಲಿ ಪುರುಷರೆ ಹೆಚ್ಚು ಆದ್ದರಿಂದ ಈ ಚರಿತ್ರೆಯ್ಲಿ ಹೆಣ್ಣಿನ ಬಗ್ಗೆ ವ್ಯಕ್ತವಾಗಿರುವ ಭಾವನೆ ಧೋರಣೆ ವಿಚಾರಗಳು ಹೆಣ್ಣಿನ ವಿಷಯದಲ್ಲಿ ಪುರುಷರು ತಳೆದಿದ್ದ ನಿಲುವುಗಳನ್ನು ಸೂಚಿಸುತ್ತವೆ.
ಸಕಲ ಜೀವಿಗಳೂ ಆತ್ಮದ ನೆಲೆಯಿಂದ ಸಮಾನ ಎಂದು ಸಾರಿ ಹೇಳಿದ್ದು ಕೇವಲ ಕೆಲವೇ ಧರ್ಮಗಳು. ಉದಾಹರಣೆಗೆ ಬೌದ್ಧಧರ್ಮ, ವೀರಶೈವ ಧರ್ಮ ಇತ್ಯಾದಿ. ಅವುಗಳಲ್ಲಿ ಸ್ತ್ರೀ ಕೂಡ ಸನ್ಯಾಸವನ್ನು ಆರಿಸಿಕೊಂಡು ಪರುಷನಂತೆ ತನ್ನ ಆಧ್ಯಾತ್ಮಿಕ ಹುಡುಕಾಟದಲ್ಲಿ ತೊಡಗಲು ಅವಕಾಶವಿತ್ತು. ಭಾರತದಲ್ಲಿ ವೇದಗಳ ಕಾಲದಲ್ಲಿ ಅದರಲ್ಲೂ ಋಗ್ವೇದ ಕಾಲದಲ್ಲಿ ಹೆಣ್ಣಿಗೆ ಉನ್ನತ ಸ್ಥಾನವನ್ನು ನೀಡಿತ್ತು. ಹೆಣ್ಣು ಕೂಡ ಯಜ್ಞ ಯಾಗಾದಿಗಳಲ್ಲಿ ಭಾಗವಹಿಸಬಹುದಾಗಿತ್ತು. ಇದಕ್ಕೆ ಉದಾಹರಣೆಯಾಗಿ ಗಾರ್ಗಿ ಮೈತ್ರೇಯಿ ಇವರುಗಳನ್ನು ಕಾಣಬಹುದಾಗಿದೆ. ಅಲ್ಲದೆ, ಹನ್ನೆರಡನೆ ಶತಮಾನದಲ್ಲಿ ಬಸವಣ್ಣನವರು ಸ್ಥಾಪಿಸಿದ “ಅನುಭವ ಮಂಟಪ”ದಲ್ಲಿ ಅನೇಕ ಸ್ತ್ರೀಯರೂ ಇದ್ದರು ಉದಾಹರಣೆಗೆ ಅಕ್ಕಾಮಹಾದೇವಿಯವರು ತಮ್ಮದೆ ಆದ ವಿಚಾರಗಳನ್ನು ಅನುಭವ ಮಂಟಪದಲ್ಲಿ ಮಂಡಿಸುತ್ತಿದ್ದರು. ಈ ಅನುಭವ ಮಂಟಪದಲ್ಲಿ ಹೆಣ್ಣು ಗಂಡು ಎಂಬ ಭೇದ ಇರಲಿಲ್ಲ. ಇಬ್ಬರಿಗೂ ಸಮಾನ ಅವಕಾಶವಿತ್ತು. ಅವು ಬಹುಮಟ್ಟಿಗೆ ಆ ಯುಗದ ಅಥವಾ ಆಯಾ ಧರ್ಮದ ಸ್ಥಾಪಕರೊ ನಾಯಕರೊ ಪ್ರತಿಪಾದಿಸುತ್ತಿದ್ದಂತ ದಾರ್ಶನಿಕ ನಂಬಿಕೆಗಳೆ ಆಗಿರುತ್ತಿದ್ದವು. ಈ ಬಗೆಯ ಪ್ರಯತ್ನಗಳು ತೀರ ಅಪರೂಪವಾದವು. ಇದನ್ನು ಬಿಟ್ಟರೆ ಉಳಿದಂತೆ ಹೆಣ್ಣಿಗು ಧರ್ಮಕ್ಕೂ ಇರುವ ಸಂಬಂಧವು ಆಯಾ ಧರ್ಮದಲ್ಲಿ ಮದುವೆ, ದಾಮಪತ್ಯ ಜೀವನ. ಕೌಟುಂಬಿಕ ಬದುಕು ಸಾಮಾಜಿಕ ವಲಯ ಮುಂತಾದ ವಿಷಯಗಳಲ್ಲಿ ಸ್ತ್ರೀಯರಿಗಾಗಿ ವಿಧಿಸಲಾದ ನೀತಿನಿಯಮಾವಳಿಗಳಿಂದ ರೂಪುಗೊಂಡಿದೆ. ಈ ನೀತಿ ನಿಯಮಗಳು ಹೆಣ್ಣಿನ ಹುಟ್ಟನ್ನು ಅವಹೇಳನದಿಂದ ಕಾಣುವುದರಿಂದ ಹಿಡಿದು ಆಕೆಯೇ ಮಾನವನ ಹುಟ್ಟಿಗೆ ಆಧಾರ ಎಂದು ಕೊಂಡಾಡುವವರೆಗೂ ಹರಡಿಕೊಂಡಿವೆ.
ಸನ್ಯಾಸ ಪರವಾದ ಧರ್ಮಕ್ಕೂ ಸಾಂಸಾರಿಕ ಜೀವನವನ್ನು ಒಪ್ಪುವ ಧರ್ಮಗಳಿಗೂ ಹೆಣ್ಣಿನ ಬಗ್ಗೆ ಇರುವ ಭಿನ್ನ-ಭಿನ್ನ ದೃಷ್ಟಿಕೋನಗಳು ನಿರ್ದಿಷ್ಟ ಸಮಾಜವೊಂದರಲ್ಲಿ ಪರಸ್ಪರ ವಿರುದ್ಧವಾದ ನಂಬಿಕೆ-ಧೋರಣೆಗಳನ್ನು ಹುಟ್ಟು ಹಾಕಿದ್ದವು ಎಂಬುದನ್ನು ಗಮನಿಸಬೇಕು. ಬೌದ್ಧಧರ್ಮವು ಒಂದು ಶ್ರವಣ ಧರ್ಮ. ಅದು ಹೆಣ್ಣನ್ನು ಧಿಕ್ಕರಿಸುವುದು ಪುರುಷರನ್ನು ಐಹಿಕ ಸುಖಗಳಿಂದ ವಿಮುಖವಾಗಿಸಲೆಂದು. ಆದರೆ ಅದೆ ಧರ್ಮದಲ್ಲಿ ಸ್ತ್ರೀಯರಿಗೂ ಮುಂದೆ ಮೋಕ್ಷದ ದಾರಿ ತೆರೆಯಿತು. ಜಗತ್ತಿನಲ್ಲಿ ವ್ಯಾಪಕವಾಗಿ ಹರಡಿದ ಕ್ರೈಸ್ತಧರ್ಮದಲ್ಲಿ ಸನ್ಯಾಸ ಕೇಂದ್ರಿತ ನೈತಿಕ ದೃಷ್ಟಿಯು ಹೆಣ್ಣನ್ನು ಕಂಡ ಬಗೆಯೆ ಬೇರೆ ವಾಸ್ತವದಲ್ಲಿ. ಆ ಧರ್ಮದ ಅನುಯಾಯಿಗಳಾಗಿ ಅದರ ಪ್ರಸಾರಕ್ಕೆ ದುಡಿದವರಲ್ಲಿ ಸ್ತ್ರೀಯರೆ ಹೆಚ್ಚು. ಈ ಒಳನೋಟವನ್ನು ಗಮನಿಸಿದಾಗ ಧರ್ಮಗಳ ವೈಚಾರಿಕ ಪ್ರಭಾವ ಜನರ ಮೇಲೆ ಹೇಗೆ ಆಗಿರಬಹುದಾದರೂ ಮಾನವನ ಅಂತರಂಗದ ಯಾವುದೋ ಕೊರತೆ ಅವು ನೀಡಿದ ಉಪಶಮನವೆ ಮುಖ್ಯವೆಂದು ಸೃಷ್ಟವಾಗುತ್ತದೆ. ಈ ಉಪಶಮನಕಾರಿ ಅಂಶಗಳಿಗಾಗಿಯೆ ಬಹುಶಃ ಸ್ತ್ರೀಯರು ತಮ್ಮನ್ನು ಅತ್ಯಂತ ನಿಕೃಷ್ಟವಾಗಿ ಕಂಡ ಧರ್ಮಗಳನ್ನು ಕೂಡ ದಿಕ್ಕರಿಸಿದ ನಿದರ್ಶನಗಳಿಲ್ಲ. ಅಲ್ಲದೆ ಧರ್ಮಗಳೆಲ್ಲ ತಮ್ಮ ಒಟ್ಟಾರೆ ಬೆಳವಣಿಗೆಯಲ್ಲಿ ಪಿತೃಪ್ರಧಾನ ವ್ಯವಸ್ಥೆಯ ಉತ್ಪಾದನೆಗಳಾಗಿದ್ದಾಗ, ಸ್ತ್ರೀಯರಿಗೆ ವೈವಾಹಿಕ ಬದುಕಿನ ಆಚೆಗೆ ಬೇರೆ ಯಾವ ವಿಕಾಸದ ಸಾಧ್ಯತೆಗಳೂ ಇರಲಿಲ್ಲ. ಅವರ ಚಿಂತನೆ ಆಧ್ಯಾತ್ಮಿಕ ತುಡಿತಗಳು ಅದೇ ಧರ್ಮದ ಪ್ರಚಲಿತ ಚೌಕಟ್ಟಿನೊಳಗೆ ಮಾತ್ರ ಸಾಧ್ಯವಾದವು ಜಗತ್ತಿನ ಭಕ್ತಿ ಪಂಥ ಅನುಭಾವಿ ಪಂಥಗಳಲ್ಲಿ ಕೂಡ ಇಂಥ ಮಿತಿಯನ್ನು ಕಾಣಬಹುದು.
ಧರ್ಮ ನಿರಪೇಕ್ಷವಾದ ವಿಜ್ಞಾನ ಮತ್ತು ಸಮಾಜ ವಿಜ್ಞಾನಗಳ ಬೆಳವಣಿಗೆಯ ಮೂಲಕ ಆಧುನಿಕ ಯುಗದಲ್ಲಿ ಸಮಾನತೆ ಎನ್ನುವುದು. ಅತ್ಯವಶ್ಯಕ ಮಾನವೀಯ ಮೌಲ್ಯ ಎಂಬ ಭಾವನೆಯ ಇಂದಿನ ಚಿಂತನೆಗಳಲ್ಲಿ ಸೇರಿಕೊಂಡಿದೆ. ಈ ಹಿನ್ನೆಲೆಯಲ್ಲಿ ಸ್ತ್ರೀ ಮತ್ತು ಪುರುಷರ ಸಾಮಾಜಿಕ ಸ್ಥಾನಮಾನಗಳಿಗೂ ಧರ್ಮಗಳಲ್ಲಿ ಕಾಣುವ ಅವರ ನೆಲೆಗಳಿಗೂ ನಿಕಟ ಸಂಬಂಧವು ಇರುವುದು ಕಂಡುಬರುತ್ತದೆ. ಇದನ್ನು ಆಧುನಿಕ ಚಿಂತಕರು ವಿಶೇಷವಾಗಿ ಮಾನವಶಾಸ್ತ್ರಜ್ಞರು ಮತ್ತು ಮನಃಶಾಸ್ತ್ರಜ್ಞರು ಎತ್ತಿ ತೋರಿಸಿದ್ದಾರೆ ಸಮಾಜದಲ್ಲಿನ ಸ್ತ್ರೀ-ಪುರುಷ ಸ್ಥಾನಮಾನಗಳ ಏರುಪೇರುಗಳಿಗೂ ಪ್ರತಿಯೊಬ್ಬ ವ್ಯಕ್ತಿಯ ಒಳಗಿರುವ ಹೆಣ್ಣು-ಗಂಡು ಸ್ವಭಾವಗಳಲ್ಲಿನ ಏರುಪೇರುಗಳಿಗೂ ಸಂಬಂಧವಿದೆ ಎಂಬುದನ್ನು ಇಂದು ಗುರ್ತಿಸಲು ಸಾಧ್ಯವಾಗುತ್ತದೆ. ಧಾರ್ಮಿಕ ಆಧ್ಯಾತ್ಮಿಕ ನೆಲೆಯಲ್ಲಿ ವ್ಯಕ್ತಿಯ ವೈಯಕ್ತಿಕ ಸಮತೋಲನವು ಆರೋಗ್ಯಕರ ಸಾಮಾಜಿಕ ವ್ಯವಸ್ಥೆಗೆ ಅವಶ್ಯಕವಾಗಿದೆ.
ಇಪ್ಪತ್ತೊಂದನೇ ಶತಮಾನದಲ್ಲಿ ಧರ್ಮ ನಿರಪೇಕ್ಷತೆ
ಹೊಸ ಸಹಸ್ರಮಾನದ ಉದಯವಾಗಿದೆ. ಬಂದಿರುವ ಶತಮಾನದಲ್ಲಿ ಧರ್ಮವು ಎದುರಿಸಲಿರುವ ಹೊಸ ಸವಾಲುಗಳೇನು ಎಂದು ಪರಿಶೀಲಿಸುವುದು ಈವತ್ತಿನ ಒಂದು ಆಸಕ್ತಿದಾಯಕ ಸಂಗತಿಯಾಗಿದೆ. ಈ ಸಂದರ್ಭದಲ್ಲಿ ‘ಧರ್ಮ ಮತ್ತು ಶಾಂತಿಯ ಜಾಗತಿಕ ಸಮ್ಮೇಳನ’ (ವರ್ಲ್ಡ್ ಕಾನ್‌ಫರೆನ್ಸ್‌ ಫಾರ್ ರಿಲಿಜಿಯನ್‌ ಅಂಡ್‌ ಪೀಸ್‌ (WCRP) ವೊಂದನ್ನು ನ್ಯೂಯಾರ್ಕಿನ ಅಂತಾರಾಷ್ಟ್ರೀಯ ಸಂಸ್ಥೆಯೊಂದು ಸಂಘಟಿಸಿತು. ಇದು ಜೋರ್ಡಾನಿನ ಅಮ್ಮಾನ್‌ನಲ್ಲಿ ೧೯೯೯ನೇ ನವೆಂಬರ್ ೨೫-೨೯ರವರೆಗೆ ನಡೆಯಿತು. ಜಾಗತಿಕ ಶಾಂತಿಯನ್ನು ನೆಲೆಗೊಳಿಸುವಲ್ಲಿ ಧರ್ಮದ ಪಾತ್ರವನ್ನು ನಿರ್ವಚಿಸುವುದು ಈ ಸಮ್ಮೇಳನದ ಉದ್ದೇಶವಾಗಿತ್ತು. ೧೫ ದೇಶಗಳ ಸುಮಾರು ೧೦೦ರಷ್ಟು ಪ್ರತಿನಿಧಿಗಳು ಇದರಲ್ಲಿ ಪಾಲ್ಗೊಂಡಿದ್ದರು. ಮೇಲ್ಮಟ್ಟದ ಧಾರ್ಮಿಕ ಮುಂದಾಳುಗಳು ಹಾಗೂ ಧಾರ್ಮಿಕ ಸಮುದಾಯಗಳ ಮುಖ್ಯಸ್ಥರು ಚರ್ಚೆಗಳಲ್ಲಿ ಭಾಗವಹಿಸಿದ್ದರು. ಈ ಸಂದರ್ಭದಲ್ಲಿ ಎಲ್ಲಾ ಮುಖಂಡರುಗಳು ಶಾಂತಿ ಸ್ಥಾಪನೆಗಾಗಿ ಅಭಿಲಾಷೆಯನ್ನು ವ್ಯಕ್ತಪಡಿಸಿದರು.
ಬೋಸ್ನಿಯಾ ಹೆರ್ಸ್‌ಗೋವಿನಾದ ಪ್ರಮುಖ ಮುಫ್ತಿಯಾಗಿರುವ ರೈಸುಲ್‌ ಉಲಾಮಾ ಮುಸ್ತಫಾರ್ವಿಕ್‌ ಅವರು ಆಸಕ್ತಿಯುತವಾದ ಕೆಲವು ವಿಚಾರಗಳನ್ನು ಗಮನಕ್ಕೆ ತಂದರು. ರಾಜಕಾರಣ ಮಾಡುವುದನ್ನು ರಾಜಕಾರಣಿಗಳಿಗೆ ಬಿಟ್ಟುಬಿಡುವುದು ಮಹಾ ಅಪಾಯಕಾರಿ. ಹಾಗೆಯೇ ಧಾರ್ಮಿಕ ಸಂಗತಿಗಳನ್ನು ಧಾರ್ಮಿಕ ಸಂಗತಿಗಳನ್ನು ಧಾರ್ಮಿಕ ಪಂಡಿತರ ಕೈಗಳಲ್ಲೇ ಬಿಟ್ಟುಬಿಡವುದು ಕೂಡ ವಿನಾಶಕಾರಿ ಎಂಬುದನ್ನು ಅವರು ಒತ್ತಿ ಹೇಳಿದರು. ವೃತ್ತಿಪರ ರಾಜಕಾರಣಿಗಳು ಹಾಗೂ ವೃತ್ತಿಪರ ಧಾರ್ಮಿಕ ಮುಂದಾಳುಗಳೇ ಸಮಸ್ಯೆಯ ಮೂಲಭೇರುಗಳು ಎಂದು ಹೇಳಿದರು.
ಜಗತ್ತಿನಾದ್ಯಂತ ನಡೆದಿರುವ ಸಂಘರ್ಷಗಳಿಗೆ ಧರ್ಮವೊಂದೇ ಕಾರಣವೇ? ಈ ಪ್ರಶ್ನೆಗೆ ಉತ್ತರ ಕಂಡುಕೊಳ್ಳುವುದು ಮುಖ್ಯ. ಬೋಸ್ನಿಯಾ ಕೋಸೋವಾಗಳಂತೆ ಜಗತ್ತಿನ ವಿವಿಧ ಭಾಗಗಳಲ್ಲಿ ನಡೆದಿರುವ ಕಲಹಗಳು ಧಾರ್ಮಿಕ ಕಾರಣಗಳಿಗಾಗಿಯೇ ತಲೆದೋರಿವೆಯೇ? ಜೋರ್ಡಾನಿನ ರಾಜಕುಮಾರ ಹಸನ್‌ಬಿನ್‌ ತಲಾಬ್‌ ಅಭಿಪ್ರಾಯಪಡುವಂತೆ ಧರ್ಮವಲ್ಲ, ಬದಲಿಗೆ ರಾಜಕಾರಣವೇ ಇಲ್ಲಿ ಅಪರಾಠಧಿಯಾಗಿದೆ. ಈವತ್ತಿನಲ್ಲಿ ಈ ಜಗತ್ತಿನಲ್ಲಿ ಪರಸ್ಪರ ಸಂಬಂಧಗಳು. ಹಾಗೂ ಪರಸ್ಪರರ ಮೇಲಿನ ಅವಲಂಬನೆ ಹೆಚ್ಚಾಗುತ್ತಾ ಹೋಗುತ್ತದೆ. ಗಡಿರೇಖೆಗಳು ಅರ್ಥಹೀನವಾಗುತ್ತಾ ಹೋಗುತ್ತಿರುವ ಅಥವಾ ಅಸಮಗ್ರಗೊಳ್ಳುತ್ತಾ ಹೋಗುತ್ತಿರುವ ಈವತ್ತಿನ ಸಂದರ್ಭದಲ್ಲಿ ಸಕಾರಾತ್ಮಕವಾಗಿ ಜೊತೆಗಾರರಾಗುವುದರತ್ತ ತಮಗೆ ವಿಶ್ವಾಸವಿದೆ ಎಂದು ಹಸನ್‌ ತಲಾಲ್‌ ಹೇಳುತ್ತಾರೆ. ಒಂದೇ ಒಂದು ಅಜೆಂಡಾದೊಂದಿಗೆ ಏಕ ಜಗತ್ತಿನತ್ತ ನಾವು ಸಾಗಿದ್ದೇವೆ ಎಂಬುದು ಅವರ ಅಭಿಪ್ರಾಯವಾಗಿತ್ತು. ಅದು ಯಾವುದೆಂದರೆ ಪರಸ್ಪರ ಕಾಳಜಿಗಳನ್ನು, ಹಿತವನ್ನು ಪ್ರತಿಫಲಿಸಲು ನೆರವಾಗಬಲ್ಲಂತಹ ಎಲ್ಲಾ ಜನತೆಗಳ ಎಲ್ಲ ಸಂಸ್ಕೃತಿಗಳನ್ನು ಗಣನೆಗೆ ತೆಗೆದುಕೊಳ್ಳದ, ಒಂದೇ ಒಂದು ಸಂಸ್ಕೃತಿಯ ಮೌಲ್ಯಗಳ ಪ್ರಕಾರ ರೂಪಗೊಳ್ಳುವ ಏಕ ಜಗತ್ತಾಗಿದ್ದು, ಸಂಘರ್ಷಗಳಿಗೆ ಎಡೆಮಾಡಿಕೊಡುತ್ತದೆ. ಇದರ ಪರಿಣಾಮ ಯುದ್ಧಗಳಾಗಿರುತ್ತವೆ. ಆದರೆ ಸಾವಿರಾರು ಸಂಸ್ಕೃತಿಗಳ ಪ್ರಕಾರ ಕಟ್ಟಲ್ಪಟ್ಟಂತಹ ಏಕಜಗತ್ತು – ಈ ಜಗತ್ತಿನಲ್ಲಿ ಸಾಮಾನ್ಯತೆಗಳು ಇದರ ಅಡಿಪಾಯವಾಗಿದ್ದು, ವೈವಿಧ್ಯತೆಗಳು ಮೂಲೆಗಲ್ಲುಗಳಾಗಿರುತ್ತವೆ. ಪರಸ್ಪರ ಸಹಕಾರ ಗುಣಗಳಿಂದ ಕೂಡಿರುತ್ತದೆ. ಇದುವೇ ದೈನಂದಿನ ಸಾಮಾನ್ಯ ಬದುಕಿನ ಆಧಾರವಾಗಿರುತ್ತದೆ. ಪ್ರತಿ ವ್ಯಕ್ತಿ ಹಾಗೂ ಪ್ರತಿ ಸಮುದಾಯ ತಮ್ಮ ತಮ್ಮ ಸಾಮರ್ಥ್ಯವನ್ನು ಸಂಪೂರ್ಣವಾಗಿ ಕಂಡುಕೊಳ್ಳಲು ಬಳಸಲು ಸಾಧ್ಯವಾಗುವಂತೆ ಉತ್ತಮ ನಾಳೆಗಳನ್ನು ಕಟ್ಟಲು ಇಂತಹ ಜೊತೆಗೂಡಿದ ಪ್ರಯತ್ನಗಳು ಇಂದು ಅಗತ್ಯವಾಗಿವೆ ಎಂದು ಇಂದಿನ ಪರಿಸ್ಥಿತಿಗೆ ಅತ್ಯಗತ್ಯವಾಗಿರುವಂತಹ ಅಭಿಪ್ರಾಯಗಳನ್ನು ಅವರು ವ್ಯಕ್ತಪಡಿಸಿದರು.
ಹಸನ್‌ ಬನ್‌ ತಲಾಲ್‌ ಅವರ ಅಭಿಪ್ರಾಯಗಳು ಬಹಳ ಮಟ್ಟಿಗೆ ಸತ್ಯವಾಗಿವೆ. ಸಮಸ್ಯೆಗಳು ಎಲ್ಲಿ ಅಡಗಿವೆ ಎಂಬುದನ್ನು ಅವರು ಗುರುತಿಸಿ ಸಂಕ್ಷಿಪ್ತವಾಗಿ ಅದನ್ನು ಹೇಳಿದ್ದಾರೆ. ಪಶ್ಚಿಮದ ರಾಷ್ಟ್ರಗಳಿಗೆ ತಮ್ಮದೇ ಆದ ಅಜೆಂಡಾ ಇದ್ದು, ಅದನ್ನು ಏಷಿಯಾ ಮತ್ತು ಆಫ್ರಿಕಾಗಳ ಜನತೆಗಳ ಮೇಲೆ ಹೇರಲು ಅವು ಹೆಣಗುತ್ತಿವೆ. ಅಯಾಮ ಧಾರ್ಮಿಕ ಸಂಪ್ರಾದಾಯಗಳನ್ನು ಹಾಗೂ ಸಂಸ್ಕೃತಿಗಳನ್ನು ಪರಸ್ಪರ ಗೌರವಿಸುವುದು ಶಾಂತಿಯ ದೃಷ್ಠಿಯಿಂದ ಬಹಳ ಮುಖ್ಯ ಎಂಬುವುದನ್ನು ಸಮ್ಮೇಳನದಲ್ಲಿ ಭಾಗವಹಿಸಿದ್ದವರೆಲ್ಲರೂ ಭಾವಿಸಿದ್ದಾರೆ. ಪಶ್ಚಿಮವು ತನ್ನ ಅಜೆಂಡಾವನ್ನು ಇಡೀ ಜಗತ್ತಿಗೆ ಅನ್ವಯಿಸಲು ನೋಡುವಾಗ ಪಾಶ್ಚಿಮಾತ್ಯ ಪರಮಾಧಿಕಾರವನ್ನು ಎದುರಿಸಲು ಒಸಮಾ ಬಿನ್‌ ಲಾಡೆನ್‌ ನಂತಹವರು ಹುಟ್ಟಿಕೊಳ್ಳುತ್ತಾರೆ. ಲಾಡೆನ್‌ನಂತಹವರು ಕೊಡುವ ಧಾರ್ಮಿಕ ಹೇಳಿಕೆಗಳು ಯುದ್ಧಾಸ್ತ್ರಗಳಷ್ಟೇ ಘೋರವಾದವುಗಳು. ಬೋಸ್ನಿಯಾದ ಮುಸ್ತಫಾ ಸರ್ವಿಕ್‌ ಅವರು ತೀವ್ರವಾದಿಗಳ ಮಾತಿನಲ್ಲಿ ಬಳಕೆಯಲ್ಲಿರುವ “ಪವಿತ್ರ ಯುದ್ಧ”ದಂತಹ ಅಸ್ತ್ರಗಳ ನಿಶ್ಯಸ್ತ್ರೀಕರಣವಾಗಬೇಕು, ‘ಪವಿತ್ರ ಶಾಂತಿ’ಯಂತಹವುಗಳು ಅಲ್ಲಿ ಜಾಗಪಡೆಯಬೇಕು ಎಂದು ಹೇಳುತ್ತಾರೆ.
ಇಸ್ರೇಲಿನ ರಬ್ಬಿ ಡೇವಿಡ್‌ ರೋಸೆನ್‌ರವರ ಪ್ರಕಾರ ನೆರೆ ಹೊರೆಯವರನ್ನು ಪ್ರೀತಿಸಬೇಕೆನ್ನುವುದು ಮುಖ್ಯವೇ ಆಗಿದ್ದರು. ಇದೇ ನೀತಿ ಕೆಲವೆಡೆ ನಕಾರಾತ್ಮಕವಾಗಿ ಬಳಕೆಯಾಗುತ್ತದೆ. ಒಂದು ವೇಳೆ ನನ್ನ ನೆರೆಯವರು ನನ್ನನ್ನು ದ್ವೇಷಿಸಿದರೆ ನಾನು ಅವರನ್ನು ದ್ವೇಷಿಸುತ್ತೇನೆ ಎನ್ನುವಂತಾಗಿದೆ. ಇದು ಮತ್ತೆ ಸಂಘರ್ಷ, ರಕ್ತಪಾತಗಳಿಗೆಡೆಮಾಡಿಕೊಡುತ್ತದೆ. ಮತ್ತೊಬ್ಬರು ಹೇಗೆ ನಡೆದುಕೊಳ್ಳುತ್ತಾರೆ ಎನ್ನುವುದಕ್ಕೆ ಬದಲಾಗಿ, ನಮಗಿರುವ ನೋವಿನ ಅನುಭವಗಳಿಗೂ ಮಿಗಿಲಾಗಿ ಪ್ರತೀ ಮಾನವ ಜೀವಿಯೂ ಜನಾಂಗ, ಬಣ್ಣ, ಧಾರ್ಮಿಕ ನಂಬಿಕೆಗಳು, ಲಿಂಗ ಇವೆಲ್ಲವುಗಳನ್ನು ಮೀರಿದ ದೈವಿಕ ಮೌಲ್ಯಗಳಿಂದ ಕೂಡಿದ್ದಾನೆಂಬ ಸತ್ಯವನ್ನು ಮರೆಯಬಾರದು. ಹಾಗೆಯೇ ನಾವು ಪ್ರತಿ ವ್ಯಕ್ತಿಯ ಬದುಕು ಮತ್ತು ಆತ್ಮಗೌರವಗಳಿಗೆ ಆತನ/ಆಕೆಯ ನಡವಳಿಕೆಗಳು ಸರಿಯಾಗಿದೆಯೇ ಇಲ್ಲವೋ ನಮ್ಮ ಕಹಿ ಅನುಭವಗಳಿಗೆ ಹೊರತಾಗಿಯೂ ಗೌರವ ಉಂಟಾಗುವ ರೀತಿಯಲ್ಲಿ ನಡೆದುಕೊಳ್ಳಬೇಕು.
ಬಂದಿರುವ ಹೊಸ ಶತಮಾನದಲ್ಲಿ ಧರ್ಮವು ವಹಿಸಿಕೊಳ್ಳಲಿರುವ ಪಾತ್ರ ಎಂಥಹದು? ತಂತ್ರಜ್ಞಾನದ ಬಿರುಸಿನ ಅಭಿವೃದ್ಧಿಯ ಭರದಲ್ಲಿ ಧರ್ಮವು ಬದಿಗೆ ಸರಿಸಲ್ಪಡಲಿದೆಯೇ ಅಥವಾ ಮುಂಬರುವ ವರ್ಷಗಳಲ್ಲಿ ಅದು ಶಾಂತಿ ಸ್ಥಾಪನೆಯ ಮೌಲ್ಯಯುತ ಸಂಪನ್ಮೂಲವಾಗಲಿದೆಯೇ? ಈ ಪ್ರಶ್ನೆಗಳು ಏಳುತ್ತಿವೆ. ಅವುಗಳ ನಡುವೆ ಸಿಕ್ಕಿ ಹಾಕಿಕೊಳ್ಳುತ್ತಿರುವ ನಾವುಗಳು ಅವುಗಳಿಗೆ ಉತ್ತರ ಕಂಡುಕೊಳ್ಳಬೇಕಾಗಿದೆ. ಧರ್ಮವು ಸಂಘರ್ಷದ ಮೂಲವಲ್ಲ. ಅದು ಶಾಂತಿ ನೆಲೆಸುವಂತೆ ಮಾಡುವ ಮೌಲ್ಯಯುತವಾದ ಸಂಪತ್ತಾಗಿದೆ. ಧಾರ್ಮಿಕ ಅನನ್ಯತೆಗಳ ನಡುವೆ ಕಲಹಗಳು ಏರ್ಪಡುತ್ತಿವೆ. ಧಾರ್ಮಿಕ ನಂಬಿಕೆಗಳಿಗಿಂತಲೂ, ಧಾರ್ಮಿಕ ಅನನ್ಯತೆಗಳೇ ಪ್ರಮುಖವಾಗುತ್ತಿವೆ. ಧಾರ್ಮಿಕ ನಂಬಿಕೆಗಳಿಗಿಂತ ಧಾರ್ಮಿಕ ಅನನ್ಯತೆಗಳು ಸಾಂಸ್ಕೃತಿಕ, ಪ್ರಾದೇಶಿಕ, ಅವಕಾಶಗಳಿಗಾಗಿ ಪೈಪೋಟಿ ನಡೆಸುವಾಗ ಮತ್ತೊಂದರೊಂದಿಗೆ ಘರ್ಷಣೆಯುಂಟಾಗುತ್ತಿದೆ. ಹಾಗೆಯೇ ನಿರ್ದಿಷ್ಟತೆಗೆ ಪ್ರಾಮುಖ್ಯತೆ ನೀಡುತ್ತಿದ್ದ ಧಾರ್ಮಿಕ ಅನನ್ಯತೆಗಳು ಬಹಳಷ್ಟು ಸಾರಿ ಇತರ ಸಾಂಸ್ಕೃತಿಕ ಅನನ್ಯತೆಗಳಿಂದ ಪೈಪೋಟಿ ಎದುರಿಸುತ್ತವೆ. ರಾಜಕೀಯ ಅಥವಾ ಸಾಂಸ್ಕೃತಿಕ ಪರಮಾಧಿಕಾರಕ್ಕಾಗಿ ನಡೆಯುವ ಯುದ್ಧಗಳನ್ನು ಧಾರ್ಮಿಕ ಅನನ್ಯತೆಗಳನ್ನು ಸಮರ್ಥಿಸಿಕೊಳ್ಳುವುದರ ಮೂಲಕ ಹೋರಾಡಲಾಗುತ್ತದೆ. ಜಾಗತೀಕರಣದ ಹಿನ್ನೆಲೆಯಲ್ಲಿ ಈ ಸಾಧ್ಯತೆಗಳು ಅತಿಯಾಗಿವೆ. ಇತರ ಎಲ್ಲಾ ಸಂಸ್ಕೃತಿಗಳನ್ನು ಜಾಗತೀಕರಣವು ಒಂದೇ ಕಟ್ಟಿನಲ್ಲಿ ಕಟ್ಟಿಬೀಸಾಕುತ್ತಿವೆ. ಪಾಶ್ಚಿಮಾತ್ಯ ಜಾತ್ಯತೀತ ಹಾಗೂ ಉಪಭೋಗಿ ಮೌಲ್ಯಗಳನ್ನು ತಮ್ಮ ಸಂಸ್ಕೃತಿ ಪರಂಪರೆಗಳಲ್ಲಿ ಸಮೃದ್ಧರಾಗಿರುವ ಆದರೆ ಪಾಶ್ಚತ್ಯ ಜಗತ್ತಿನ ಮುಂದೆ ತಾವು ಎಲ್ಲವನ್ನು ಕಳೆದುಕೊಮಡು ನಿರ್ಗತಿಕರಾಗಿ ನಿಂತಿರುವವರು ಎಂಬ ಪ್ರಜ್ಞೆ ಹೊಂದಿರುವ ಏಷಿಯಾ ಹಾಗೂ ಆಫ್ರಿಕಾದ ದೇಶಗಳ ಜನರ ಮೇಲೆ ಹೇರುತ್ತಾ, ಅವರನ್ನು ತಮ್ಮ ತಮ್ಮ ಅಸ್ತಿತ್ವದ ಅಂಚಿಗೆ ತಳ್ಳಿದೆ.
ಅಸ್ತಿತ್ವದ ಅಂಚಿಗೆ ದೂಡಲ್ಪಟ್ಟ ಈ ಪ್ರಜ್ಞೆ ಹಾಗೂ ತೀವ್ರವಾದ ಶೋಷಿತ ಪ್ರಜ್ಞೆಗಳೇ ಹಿಂಸಾತ್ಮಕ ಘರ್ಷಣೆಗಳು ಈ ಪ್ರದೇಶಗಳಲ್ಲಿ ಭುಗಿಲೇಳಲು ಕಾರಣವಾಗಿವೆ. ಈ ಅಸಮತೋಲನವನ್ನು ಸರಿಪಡಿಸದಿದ್ದರೆ ಅರ್ಥವತ್ತಾದ ಸಹಬಾಳ್ವೆಯ ಬಗ್ಗೆ ಭರವಸೆಯಿಡುವುದು ಸಾಧ್ಯವಾಗದು. ಈವತ್ತಿನ ಜಗತ್ತು ಮೂಲಭೂತವಾಗಿ ಬಹುಮುಖೀ ನಡವಳಿಕೆಯಿಂದ ಕೂಡಿದೆ ಎಂಬುದನ್ನು ಮರೆಯಬಾರದು. ಬಹುವೇಗದೆ ಸಾರಿಗೆ ವ್ಯವಸ್ಥೆಯು ದೇಶದ ಒಳ ಹೊರಗೆ ಜನಸಮೂಹಗಳ ಅತಿಹೆಚ್ಚಿನ ವಲಸೆಗೆ ಕಾರಣವಾಗಿದೆ. ಹೆಚ್ಚಿನ ಜನಸಮೂಹಗಳು ಉತ್ತಮ ಭವಿಷ್ಯವನ್ನು ಅರಸಿ ಪಾಶ್ಚಾತ್ಯ ದೇಶಗಳಿಗೆ ವಲಸೆ ಹೋಗುತ್ತಿವೆ. ಈ ವಲಸಿಗರು ಉದ್ಯೋಗಗಳಿಗಾಗಿ ಸ್ಥಳೀಯ ಜನರೊಂದಿಗೆ ಸ್ಪರ್ಧಿಸಬೇಕಾಗುತ್ತದೆ. ಈ ಹೋರಾಟಗಳು ಬಹಳಷ್ಟು ಸಾರಿ ಧಾರ್ಮಿಕ ಹಾಗೂ ಸಾಂಸ್ಕೃತಿಕ ಅನನ್ಯತೆಗಳ ನಡುವೆ ನಡೆಯುತ್ತವೆ. ಹೀಗೆ ಜಾಗತೀಕರಣ ಒಂದೆಡೆಯಾದರೆ ಸಾಮೂಹಿಕ ವಲಸೆ ಮತ್ತೊಂದೆಡೆ ಇದ್ದು, ಏಷಿಯಾ ಮತ್ತು ಆಫ್ರಿಕಾದ ದೇಶಗಳಲ್ಲಿ ಹಾಗೂ ಪಾಶ್ಚಾತ್ಯ ದೇಶಗಳಲ್ಲೂ ಧಾರ್ಮಿಕ ಹಾಗೂ ಸಾಂಸ್ಕೃತಿಕ ಘರ್ಷಣೆಯ ಬೆಂಕಿಗೆ ತುಪ್ಪ ಸುರಿಯುತ್ತವೆ.
ಮುಂಬರುವ ದಿನಗಳಲ್ಲಿ ನಾವು ೨೧ನೆಯ ಶತಮಾನಕ್ಕೆ ಪ್ರವೇಶಿಸುತ್ತಿರುವಂತೆ ಈ ಪ್ರಕ್ರಿಯೆ ತೀವ್ರಗೊಂಡು ಧಾರ್ಮಿಕ ಸಾಂಸ್ಕೃತಿಕ ಘರ್ಷಣೆಗಳು ಮೇರೆ ಮೀರಲಿವೆ. ಈ ಘರ್ಷಣೆಗಳು ಎಷ್ಟು ಹೆಚ್ಚಾಗುತ್ತವೋ ಅಷ್ಟರಮಟ್ಟಿಗಿನ ಸಹ ಅಸ್ತಿತ್ವದ ಅವಕಾಶವೂ ಉಂಟಾಗುತ್ತದೆ. ನ್ಯಾಯಯುತ ಸಮಾಜವನ್ನು ಕಟ್ಟಲು ಪ್ರಾಮಾಣಿಕ ಪ್ರಯತ್ನಗಳಿಲ್ಲದೆ ಹೋದರೆ ಈ ಸಹಸ್ತಿತ್ವ ಕಷ್ಟಸಾಧ್ಯ. ಈ ಕಾರಣಗಳಿಗಾಗಿಯೇ ಧರ್ಮವು ನ್ಯಾಯ ಮತ್ತು ಶಾಂತಿಯ ಮೂಲ ಸೆಲೆಯಾಗುವುದು ಮುಖ್ಯವಾಗುತ್ತದೆ. ಧಾರ್ಮಿಕ ಸಂಪ್ರದಾಯಗಳಿಗಿಂತ ಹೆಚ್ಚಾಗಿ ಧಾರ್ಮಿಕ ಮೌಲ್ಯಗಳ ಸಮರ್ಥನೆಯಾಗುವ ಹಾಗಾದಲ್ಲಿ ನ್ಯಾಯಯುತವಾದ ಹಾಗೂ ಶಾಂತಿಯುತವಾದ ಸಮಾಜವನ್ನು ಕಟ್ಟಲು ಸಾಧ್ಯವಾಗುತ್ತದೆ. ಪ್ರತಿಯೊಂದು ಧರ್ಮದ ಕೇಂದ್ರದಲ್ಲಿರುವ ಮೌಲ್ಯವು ಪರಸ್ಪರ ಪೂರಕವಾಗಿವೆಯೇ ಹೊರತು ಪರಸ್ಪರ ವೈರುಧ್ಯಗಳಿಂದ ಕೂಡಿಲ್ಲ. ಹಿಂದೂ ಹಾಗೂ ಜೈನ ಧರ್ಮಗಳು ಅಹಿಂಸೆಯನ್ನು ಎತ್ತಿ ಹಿಡಿದರೆ ಬೌದ್ಧ ಧರ್ಮವು ಅನುಕಂಪಕ್ಕೆ ಒತ್ತು ನೀಡುತ್ತದೆ. ಕ್ರೈಸ್ತ ಧರ್ಮ ಪ್ರೇಮಕ್ಕೆ ಒತ್ತು ನೀಡಿದರೆ, ಇಸ್ಲಾಂ ಧರ್ಮ ನ್ಯಾಯ ಮತ್ತು ಸಮಾನತೆಗೆ ಒತ್ತು ನೀಡುತ್ತದೆ. ಆಯಾ ಧರ್ಮಗಳ ಸಾರವಾಗಿರುವ ಮೌಲ್ಯಗಳು ಬಹು ಅರ್ಥವತ್ತಾದ ಹಾಗೂ ಶಾಂತಿಯುತ ಸಮಾಜದ ಬಹುಮುಖ್ಯ ಮೂಲ ಸೆಲೆಗಳಾಗಿರುತ್ತವೆ.
ಆದರೆ ಇವೆಲ್ಲವುಗಳಿಗಿಂತ ಹೆಚ್ಚಾಗಿ ಮುಂಬರುವ ದಿನಗಳಲ್ಲಿ ಧರ್ಮವು ಬಹುಮುಖ್ಯವಾದ ಕೆಲವು ಸವಾಲುಗಳನ್ನು ಎದುರಿಸಲಿದೆ. ಈ ಸವಾಲುಗಳು ಈಗಾಗಲೇ ನಮ್ಮ ಮುಂದಿವೆ. ಬಹು ದೊಡ್ಡದಾದ ಒಂದು ಸವಾಲೆಂದರೆ ಲಿಂಗ ಸಮಾನತೆ ಮುಂದುವರೆದ ಪಾಶ್ಚಿಮಾತ್ಯ ಸಮಾಜದಲ್ಲಾಗಲಿ, ಸಾಂಪ್ರದಾಯಕವಾದ ಏಷಿಯನ್‌ ಆಫ್ರಿಕನ್‌ ಸಮಾಜಗಳಲ್ಲಾಗಲಿ, ಒಂದೇ ಒಂದು, ಲಿಂಗ ಸಮಾನ ಸಮಾಜವಿಲ್ಲ. ದುರದೃಷ್ಟವಶಾತ್‌ ಈ ಧರ್ಮ ಹಾಗೂ ಶಾಂತಿಯ ಜಾಗತಿಕ ಸಮ್ಮೇಳನ ವರ್ಲ್ಡ್ ಕಾನ್‌ಫರೆನ್ಸ್‌ ಫಾರ್ ರಿಲಿಜಿಯನ್‌ ಅಂಡ್‌ ಪೀಸ್‌ (WCRP) ಕೂಡ ಈ ಪ್ರಶ್ನೆಯನ್ನು ಸಾಕಷ್ಟು ಗಂಭೀರವಾಗಿ ತನ್ನ ಮುಂದಿರಿಸಿಕೊಂಡಿರಲಿಲ್ಲ. ಕೆಲವರು ಈ ವಿಚಾರವನ್ನು ಉಲ್ಲೇಖಿಸಿದರೂ ಕೂಡ ಅದು ಹಾಗೆಯೇ ಹಾದುಹೋಯಿತು ಮಾತ್ರ. ಈ ಸಮ್ಮೇಳನದಲ್ಲಿ ಭಾಗವಹಿಸಿದ್ದ ಮಹಿಳೆಯರಿಗಾಗಿ ಹೇಳಿಕೊಳ್ಳುವಂತಹ ಪ್ರಮುಖ ಪಾತ್ರವಹಿಸುವ ಅವಕಾಶ ಕೂಡ ಅಲ್ಲಿ ಇರಲಿಲ್ಲ. ಬಂದಿರುವ ಹೊಸ ಶತಮಾನದಲ್ಲಿ ಲಿಂಗಸಮಾನತೆಯು ಬಹಳ ಮೂಲಭೂತ ಪ್ರಶ್ನೆಯಾಗಿ ಮುಂದಕ್ಕೆ ಬರುತ್ತಿದೆ. ಈ ಪ್ರಶ್ನೆಯನ್ನು ಕೈಗೆತ್ತಿಕೊಳ್ಳದೆ ಒಂದು ಸಮಾನ ಸಮಾಜವನ್ನು ಕಟ್ಟಲು, ಅದರಲ್ಲೂ, ಶಾಂತಿಯುತ ಸಮಾಜವನ್ನು ಕಟ್ಟಲು ಸಾಧ್ಯವೇ ಇಲ್ಲ.

